
Монгол Улсын Их Хурлын 2005 оны хаврын ээлжит чуулганы нээлтийн ажиллагаа 4 дүгээр сарын 5-ны /Мягмар гариг/ өдөр 10.10 цагт Чуулганы нэгдсэн хуралдааны танхимд эхлэв.

 
Чуулганы нэгдсэн хуралдаанд ирвэл зохих 75 гишүүнээс нийт 60 гишүүн ирж, 80.0 хувийн ирцтэй байв. Үүнд:


а/Чөлөөтэй: Б.Батбаатар, Л.Гүндалай, Б.Жаргалсайхан, Ц.Мөнх-Оргил, К.Саираан, Д.Туяа, А.Цанжид, Н.Энхболд, Б.Эрдэнэсүрэн
б/Өвчтэй: Ц.Батаа, Н.Батбаяр, Н.Баяртсайхан, Б.Мөнхтуяа, Р.Раш, Б.Эрдэнэбүрэн 

Хаврын чуулганы нээлтийн ажиллагаанд Монгол Улсын Ерөнхийлөгч Н.Багабанди, Монгол Улсын Ерөнхий сайд Ц.Элбэгдорж, Yндсэн хуулийн цэцийн дарга Ж.Бямбадорж, Улсын дээд шүүхийн дарга Ч.Ганбат, Улсын ерөнхий прокурор М.Алтанхуяг, Сонгуулийн ерөнхий хорооны дарга Ж.Ядамсүрэн, Хүний эрхийн үндэсний комиссын дарга С.Цэрэндорж, Улсын ерөнхий аудитор Л.Жавзмаа, Монголбанкны ерөнхийлөгч О.Чулуунбат, Төрийн албаны зөвлөлийн дарга Ж.Норовсамбуу, Байгаль орчны сайд У.Барсболд, Боловсрол, соёл, шинжлэх ухааны сайд П.Цагаан, Сангийн сайд Н.Алтанхуяг, Мэргэжлийн хяналтын асуудал эрхэлсэн сайд Д.Дорлигжав, Тагнуулын ерөнхий газрын дарга Б.Билэгт, Нийслэлийн Иргэдийн төлөөлөгчдийн хурлын дарга Н.Болормаа, Улаанбаатар хотын захирагч бөгөөд Нийслэлийн Засаг дарга М.Энхболд, Монгол Улсын Ерөнхийлөгчийн зөвлөх Я.Долгоржав, Улсын Их Хурлын даргын зөвлөх Г.Чулуунбаатар, З.Түмэнжаргал, Б.Энхтүвшин, Д.Тэрбиш, С.Ганбаатар, Улсын Их Хурал дахь МАХН-ын бүлгийн ажлын албаны дарга Д.Батбаяр, Засгийн газрын Хэрэг эрхлэх газрын тэргүүн дэд дарга Л.Хангай, Ерөнхий сайдын зөвлөх Г.Цогтсайхан, Улсын Их Хурлын Тамгын газрын нэгдүгээр нарийн бичгийн дарга Ж.Нарантуяа, Улсын Их Хурлын Тамгын газрын нарийн бичгийн дарга Б.Ганбат нар байлцав.

Мөн Монгол Улсад суугаа гадаад орнуудын Элчин сайдын яам, Дипломат төлөөлөгчийн газрын тэргүүнүүд оролцов. 


Хаврын ээлжит чуулганыг нээж Монгол Улсын Их Хурлын дарга Н.Энхбаяр үг хэлсний дараа Төрийн дуулал эгшиглэж, Улсын Их Хурлын гишүүд болон хуралдаанд урилгаар оролцогсод босч хүндэтгэв. 


Дараа нь Монгол Улсын Ерөнхийлөгч Нацагийн Багабанди, Монгол Улсын Ерөнхий сайд Цахиагийн Элбэгдорж нар үг хэлэв. 

“Анхны анжис” ХХК-ны захирал Ч.Нанжаа, Дархан-Уул аймгийн иргэн Д.Уранчимэг, Налайхын иргэн Я.Энхтуяа, Зэвсэгт хүчний жанжин штабын газрын орлогч дарга Д.Баярсайхан, Зэвсэгт хүчний 150 дугаар ангийн буудагч ахлагч н.Самбуу-Ёндон нар Монгол Улсын Ерөнхий сайдын урилгаар хаврын чуулганы нээлтийн ажиллагаанд оролцов. 

Нээлтийн ажиллагаа 11.45 цагт өндөрлөв. 

ТЭМДЭГЛЭЛТЭЙ ТАНИЛЦСАН:

УИХ-ЫН ТАМГЫН ГАЗРЫН ЕРӨНХИЙ НАРИЙН БИЧГИЙН ДАРГА Н.ЛУВСАНЖАВ

ТЭМДЭГЛЭЛ ХӨТӨЛСӨН: 

ХУРАЛДААНЫ НАРИЙН БИЧГИЙН ДАРГА С.ЭРДЭНЭЧИМЭГ

МОНГОЛ УЛСЫН ИХ ХУРЛЫН 2005 ОНЫ ХАВРЫН ЧУУЛГАНЫ 4 ДYГЭЭР САРЫН 05-НЫ ӨДРИЙН ХУРАЛДААНЫ ДЭЛГЭРЭНГYЙ ТЭМДЭГЛЭЛ
Н.Энхбаяр:

Эрхэм хүндэт Ерөнхийлөгч өө, 

Эрхэм хүндэт Ерөнхий сайд аа, 

УИХ-ын эрхэм гишүүд ээ, 

Ноёд, хатагтай нар аа

2004 оны сонгуулийн үр дүнгээр байгуулагдсан УИХ бүрэн эрхийнхээ хугацааны хоёр дахь удаагийнхаа ээлжит чуулганыг эхэлж байна. УИХ-ын намрын чуулган өндөрлөснөөс хойшхи хугацаанд эрхэм гишүүд тойрогтой ажиллаж иргэд, сонгогчидтой уулзан УИХ-ын гаргасан шийдвэр, баталсан хууль, төрийн бодлогыг иргэдэд мэдээлэн сурталчлах, хууль тогтоомжийн хэрэгжилттэй танилцах, хаврын чуулганаар хэлэлцэх хуулийн төслүүдийн талаар, олон нийтийн санаа бодлыг судлах талаар идэвхитэй ажиллалаа. 

Энэ удаагийн ээлжит чуулган Монгол Улсын ардчилсан хөгжил хийгээд улс төрийн амьдралын нэн хариуцлагатай өвөрмөц цаг үед тохиож байна. Чуулган чуулж байх үеэр Монгол Улсын Ерөнхийлөгчийн сонгууль болж өнгөрнө. Сонгуулийн компанит ажил эхэлж байгаатай холбогдож улс төрийн амьдрал идэвхижиж байна. Парламентэд суудалтай намуудаас 4 нэр дэвшигч Ерөнхийлөгчийн сонгуульд өрсөлдөхөөр хуулийн дагуу бүртгүүлэн нэр дэвшигчийнхээ үнэмлэхийг гардан аваад байна. 

Монгол Улсын Ерөнхийлөгч шууд Yндсэн хуулийн дагуу нийт ард иргэдийн хувьд эв нэгдлийн билэг тэмдэг болсон бүх ард түмнээс сонгогддог цорын ганц төрийн өндөр албан тушаалтан мөн билээ. Энэ жилийн Ерөнхийлөгчийн сонгуульд харьцангуй олон нэр дэвшигч өрсөлдөх болж байгаа учраас иргэд сонгогчдын улс төрийн идэвхи ихээхэн өндөр байх төлөв ажиглагдаж байна. Ийм нөхцөлд өрсөлдөөн хуулийн хүрээнд шудрага явагдах ёстой. Нийгмийг хагалж, иргэд сонгогчдын талцуулан хуваах, эмх замбараагүй байдлыг өдөөн дэвэргэх, улмаар улс төр, нийгмийн тогтвортой байдлыг үгүйсгэх аливаа оролдлого Монгол Улсын хөгжил дэвшил, иргэдийн эрх ашиг, ардчилсан үйл хэрэгт эерэг сайн зүйл болохгүй гэдэг нь ойлгомжтой. 

Монгол Улсын Их төрийн эрх барих дээд байгууллагын хувьд энэ удаагийн хаврын чуулганаараа манай өнөөгийн нийгэмд тулгамдаж, үгүйлэгдэж, дутуу ойлгогдож байгаа хэд хэдэн томоохон асуудалд анхаарлаа хандуулж ажиллах ёстой. 

Эв нэгдэл бол монгол төрийн бодлого, үйл ажиллагааны зүрхэн тарни болж үеийн үед үүрд бат мөнхлөгдсөн үзэл санаа юм. Ийм утгаар авч үзвэл эх орны тусгаар тогтнол, ард түмний язгуур эрх ашиг, үндэсний эв нэгдэл гурав бол төрийн бодлогын залгамж бөгөөд нэгдмэл чанарыг хангах тулгын гурван чулуу мөнөөс мөн. Энэ бол улс төрийн цаг үеийн лоозон, ажил хэргийн түр зуур баримтлах зарчим биш, хүн бүрийн ажил, амьдралын идээшсэн хэм хэмжээ үзэл бодлын тархлаажсан итгэл үнэмшил байх учиртай. Эв нэгдлийн зарчмын баримтална гэдэг бол хариуцлагаа суларна гэсэн үг биш харин ч төрийн инститүцуудийн нэг нэгийгээ хянах, нөхөх үйл ажиллагааг бүгдээрээ ижил тэгш хариуцлага үүрч, үр дүнтэй ажилладаг байх зарчимтай нийцүүлэн идэвхижүүлнэ гэж ойлговол зохино. 

Эв нэгдэл шудрага ёс нь дээр тогтдог. Шудрага төр эв нэгдэлтэй төр байдаг ч гэж хэлж болно. Шудрага төр шудрага сонгуультай шууд холбоотой байдаг. 

Манай нийгмийн улс төрийн харилцаа, ардчиллын хөгжилд тохиолдож байгаа ээдрээтэй асуудал, бэрхшээлүүдийн нилээд нь сонгуулийн тогтолцоо, сонгуулийн хууль тогтоомжуудтай холбогдон яригдаж шүүмжлэгдэж ирснийг та бүхэн сайн мэдэж байгаа. УИХ энэ байдалд дүгнэлт хийж тусгай ажлын хэсэг байгуулан идэвхитэй ажиллаж байна. 

Энэ асуудлаар дэлхийн олон орны туршлагыг судлан үзсний зэрэгцээ улс төрийн намууд, иргэний нийгмийн байгууллагууд, эрдэмтэн судлаачид, иргэдийн өргөн оролцоотой хэлэлцүүлэг, семинаруудыг зохион байгуулж санаа бодлыг авч байна. Одоо Монгол Улсын Их Хурлын Сонгуулийн хуулийн шинэчилсэн найруулгын төсөл үндсэндээ бэлэн болоод байгаа. Хаврын ээлжит чуулганаар энэ төслийг хэлэлцэн батлахаар төлөвлөсөн болно. Сонгуулийн хуулийг шинэчлэн найруулж баталснаар монголын төр шудрагаар бүрэлдэж тогтвортой, үр дүнтэй, хариуцлагатай ажиллах нөхцөл улам сайн бүрдэх юмаа. 

Төр шудрага ажиллахад саад болдог үзэгдэл бол яах аргагүй хүнд суртал билээ. Хүнд суртал, чирэгдэл төрийн захиргааны байгууллага, албан тушаалтнуудын ажил үйлчилгээнд амь бөхтэй зууралдсаар байгаа үед бид шудрага ёсны тухай хэдэн мянга дахин яриад ч олигтой үр дүн гарахгүй нь ойлгомжтой. Төрийн албыг цаашид мэргэшүүлж, чадваржуулах, төрийн албан хаагчдын нийгмийн баталгааг хангаж тогтвортой ажиллуулах, тэдний ажил үүргийн хуваарь, эрхлэх асуудлын хүрээ, чиг үүргийг нарийвчлан ажлын байрны шаардлагыг тодорхойлон стандарт тогтоох, ёс зүйн хариуцлагыг дээшлүүлэх зэрэг асуудлыг цогцоор нь авч үзэж шийдвэрлэх ёстой гэж үзэж байна. 

Хүнд суртал, чирэгдэл араасаа авилгал, хээл хахуулийг дагуулж байдаг нь жам юмаа. Авилгал, хээл хахууль хэмээх өвчин нийгэмд газар авч шудрага ёсны хөрс суурийг ноцтой эвдэн бусниулсаар байна. Шудрага ёс тогтоохын төлөө байгаа хувь хүн, иргэний нийгмийн байгууллага, хууль хяналтын болон төрийн байгууллагууд нэгдэн нийгмийн энэ хортой үзэгдлийн эсрэг нийтээрээ эрс шийдэмгий тэмцэх шаардлагатай. Энэ тэмцэлд тодорхой цаг хугацаа, ихээхэн хүчин чармайлт шаардах нь ч ойлгомжтой. УИХ ч энэ асуудалд онцгой анхаарч хаврын чуулганаар Авилгалын эсрэг хууль батлан гаргахаар Их Хурлын даргын захирамжаар ажлын хэсэг байгуулан ажиллаж байна. 

Авилгалтай тэмцэх хуулийн төсөл боловсруулах ажлын хүрээнд энэ талаар гадаад, дотоодын олон судалгаа хийгдэж, өргөн хэмжээний хэлэлцүүлэг зохион байгуулагдсан. Тэр бүхнийг хууль санаачлагчид, ажлын хэсэг анхааралтай судлан хуулийн төсөлд тусгахын төлөө ажиллаж байна. Уг хуулийн төслийг боловсронгуй болгохын тулд хамтран ажиллаж санал бодлоо өргөнөөр ирүүлэхийг нийт сонирхож байгаа хүн, байгууллагад хандан уриалж байна. 

Эрхэм гишүүд ээ, цаг хугацаа алгуурлалгүй шийдвэрлэхийг шаардсан өөр бусад тулгамдсан асуудал манай нийгэмд цөөн биш байгааг төр засгийн хэмжээнд ч, өргөн олон түмэн ч сайтар ойлгож байгаа. 

Yнийн өсөлтийг зохицуулах, цалин, тэтгэвэр, тэтгэмжийг дорвитой нэмэгдүүлэх, ядуурал, ажилгүйдлийг мэдэгдэхүйц багасгах, татварын багц шинэтгэл хийх, жижиг, дунд бизнес ялангуяа гэр бүлийн бизнесийг дэмжих, орон сууцны хангамжийг эрс нэмэгдүүлэх, хөдөөд чиглэсэн хөгжлийн бодлого боловсруулж хэрэгжүүлэх, төрийн үйлчилгээг сайжруулах зэрэг нухацтай бодож бодлогын түвшинд шийдэх шаардлагатай олон асуудал УИХ-ын анхаарлын төвд байна. Эдгээрийг төрийн бодлого, үйл ажиллагаанд хэрхэн яаж тусгах, ямар арга замаар хэрэгжүүлэх вэ гэдэг талаар УИХ, манай эрхэм гишүүд хамтарсан Засгийн газартаа болон олон нийттэй байнга идэвхитэй харилцаж тэдний санаа бодлыг авч ажиллах шаардлагатай байна. 


УИХ-ын чуулганы завсарлагаанаар хөдөө, орон нутагт ажиллаж, ард иргэдтэй уулзаж, төр засгийн ажил нийгэм, эдийн засгийн тулгамдсан асуудлаар санал бодлыг нь сонсож байхад хүүхдийн мөнгөний талаар тодорхой санал дэвшүүлж байсныг анхаарах нь зүйтэй гэж үзэж байна. Хүүхдийн мөнгө ядуурлыг бууруулахад чиглэсэн байх ёстой гэсэн олон улсын байгууллагуудын шаардлагад нийцүүлж УИХ хамтарсан Засгийн газартай хамтран боловсруулж тодорхой хууль батлан гаргаж нийт ядуу өрхийн 70.0 орчим хувийг бүрэлдүүлдэг 3 ба түүнээс дээш хүүхэдтэй айлуудын хүүхэд бүрт 3000 төгрөгийн дэмжлэг олгож байгаа. 


Ард иргэдийн хүсэлтийг харгалзан улсын төсвийн үндсэн үзүүлэлтийг хадгалж, олон улсын байгууллагуудын тавьж байгаа шаардлагад нийцүүлэн тодорхой хөрөнгийн эх үүсвэрийг дайчилж өнөөдөр өгч байгаа хэмжээний мөнгөн дэмжлэгийг амьдралын баталгаажих түвшинээс доогуур орлоготой нийт ядуу өрхийн хүүхдүүдэд өгч эхлэх асуудлыг судалж шийдэх нь зүйтэй гэж бодож байна. Энэ талаар хамтарсан Засгийн газар тооцоо судалгаа хийж УИХ-д танилцуулах хэрэгтэй. 


Та бид хаврын ээлжит чуулганыхаа эхэнд дэлхийн 150 гаруй орны төр, засгийн тэргүүнүүд оролцож талархан дэмжсэн Мянганы хөгжлийн зорилтуудыг дэмжин сайшаах тухай асуудлыг хэлэлцэх болно. Дэлхий ертөнц шинэ мянганд дэвшин орсон 2000 онд НYБ-ын Ерөнхий Асамблей, Мянганы дээд хэмжээний уулзалтаараа хүний хөгжлийн асуудлыг голлон анхаарч, хүний амьдралын үндсэн бэрхшээл, хүндрэлийг даван туулах цогц бодлого болох Мянганы хөгжлийн зорилтуудыг тодорхойлсон билээ. 


Монгол Улс бол 2015 он гэхэд Мянганы хөгжлийн зорилтуудыг хэрэгжүүлэх амлалт авсан 189 орны нэг юмаа. Тодорхой үзүүлэлтүүдээр ядуурлыг бууруулах, нийтийн боловсролыг дээшлүүлэх, жендерийн тэгш байдлыг хангах, эхчүүдийн болон нярай хүүхдийн эндэгдлийг бууруулах, нийтийг хамарсан аюулт өвчнөөс сэргийлэх, байгаль орчныг хамгаалах зэрэг зорилтууд нь манай төрийн бодлогын үндсэн чиглэлийг илэрхийлж байгаа учраас Мянганы хөгжлийн зорилтуудад тухайлан дэмжсэн бодлогыг хэрэгжүүлэх нь олон талын ач холбогдолтой гэж УИХ үзэж байна. Энэ бол монголын төр засаг, ард иргэдийнхээ болон гадаад ертөнцийн өмнө хүлээсэн том үүрэг хариуцлага билээ. 


Засаг захиргаа, нутаг дэвсгэрийн нэгжийг шинэчлэх бодлогын тухай асуудал олон жилийн турш яригдаж энэ талаар ард иргэд, эрдэмтэн судлаачид, улс төрчид олон янзын санал бодол илэрхийлж байгаа билээ. Энэ хэлэлцүүлэг сүүлийн үед улам идэвхижиж байна. Монгол Улсын хөгжил дэвшлийг эрчимжүүлэхийн тулд энэхүү шинэтгэлийн бодлогын асуудал тавигдаж байгаа нь хэнд ч ойлгомжтой. УИХ энэ асуудлыг эерэг, сөрөг талыг аль алийг нь нухацтайгаар судалж ард иргэдийнхээ саналыг асууж үе шаттайгаар шийдвэрлэх зарчим барьж ажиллах нь зүйтэй гэж үзэж байна. 


Монгол Улсын Их Хурал 2000 онд баталсан Монгол Улсын хууль тогтоомжийг 2004 он хүртэл боловсронгуй болгох үндсэн чиглэлийг эрх зүйн шинэтгэлийн үйл ажиллагааны хөтөлбөр болгон хэрэгжүүлснийг та бүхэн мэдээж байгаа. 

Өнөөдөр Монгол Улсын ардчилсан хөгжил чанарын шинэ шатанд шилжиж, түүнийг тусгасан эрх зүйн шинэтгэлийн зорилтууд ч мөн адил шинэ агуулга, утга учиртай болж байна. Түүний гол агуулга нь нэгэнт батлагдсан хуулиудын үзэл баримтлал, заалт бүрээр нь нягтлан уялдуулах, шаардлагатай заримыг нь өөрчлөн шинэчлэх, нийгмийн харилцааг зохицуулсан хуулиудыг тодорхой бодлого, үзэл баримтлалын дагуу батлан гаргах явдал байх болно. Чухам энэ шаардлагын үүднээс УИХ-ын хаврын ээлжит чуулганаар Монгол Улсын хууль тогтоомжийг 2008 он хүртэл боловсронгуй болгох үндсэн чиглэлийг хэлэлцэн батлах юмаа. 

Түүнчлэн УИХ-ын энэ хаврын ээлжит чуулганаар Санхүүгийн зохицуулах хорооны эрх зүйн байдлын тухай, Ипотекийн зүйлийг шүүхийн бус журмаар худалдан борлуулах журмын тухай, Газрын тосны бүтээгдэхүүний тухай, Засгийн газрын тусгай сангуудыг бүрдүүлэх, төлөвлөх, зарцуулах тухай, Мэдээллийн аюулгүй байдлын тухай, Ус бохирдуулсны төлбөрийн тухай зэрэг хуулийн төслүүд, Монгол Улсын 2004 оны төсвийн гүйцэтгэл батлах тухай, Монгол Улсын 2006 оны төсвийн хүрээний мэдэгдлийг зөвшөөрөх тухай, Усны талаар баримтлах бодлого батлах тухай зэрэг УИХ-ын тогтоолуудын төслийг хэлэлцэхээр төлөвлөөд байна. 

УИХ намрын ээлжит чуулганаараа Засгийн газрын үйл ажиллагааны хөтөлбөрийг баталж, Монгол Улсын 2005 оны нэгдсэн төсвийн төсөл, 2006-2008 оны төсвийн төсөөлөл, Монгол Улсын эдийн засаг, нийгмийг 2005 онд хөгжүүлэх үндсэн чиглэл, Төрөөс мөнгөний талаар баримтлах бодлогын үндсийг баталж өгснөөр Засгийн газар идэвхитэй ажиллаж, бодитой үйл ажиллагаа явуулах бүрэн бололцоотой болсон билээ. 

Бид Засгийн газар тогтвортой ажилласан нөхцөлд мөрийн хөтөлбөрийн зорилтууд амжилттай хэрэгжинэ хэмээн үзэж улс орны эдийн засгийн өсөлтийг бататгаж, хүн амын амьжиргааны түвшинг дээшлүүлэхийн тулд тулгамдсан аливаа асуудлыг нийгэмд бухимдал бий болгох хэмжээнд хүргэхгүйгээр шуурхай шийдвэрлэж эрч хүчтэй ажиллахын тулд улс төрийн ээдрээтэй нөхцөл байдал үүсэн гарах бүрт өнөөгийн хууль тогтоомжид нийцүүлэн Засгийн газрыг тогтвортой ажиллуулах боломжтой бүх арга хэмжээг авч ирсэн. Цаашид ч ингэж ажиллана гэж төлөвлөж байна. Ард иргэд ч энэ байдлыг ойлгож хүлээцтэй, тэвчээртэй хандаж байгаа. Асуудлын гол утга учир зөвхөн тогтвортой байхад биш харин ажлын тодорхой өгөөж, үр дүн бий болгоход оршиж байгааг Засгийн газар ухамсарлаж байгаа хэмээн найдаж байна. УИХ, Засгийн газарт ийм тодорхой шаардлага тавьж ажиллах ёстой. Өөрөөр хэлбэл УИХ Засгийн газрыг ажилгүйдэл, ядуурлыг бууруулахад илүү шуурхай, бодит үр дүнтэй, эрч далайцтай ажиллахыг хуулийн хүрээнд шахаж шаардаж ажиллах болно. 

УИХ-ын эрхэм гишүүд ээ. 

Манай УИХ-ын бүрэн эрхийн хугацааны хоёр дахь удаагийн ээлжит чуулган цаг хугацаа, үүрэг зорилтын хувьд өвөрмөц хийгээд хариуцлагатай цаг үед үйл ажиллагаагаа эхэлж байна. 

Ээлжит чуулган төлөвлөсөн зорилтоо амжилттай биелүүлж, улс орныхоо хөгжил дэвшилд түүхэн чухал үүрэг гүйцэтгэнэ гэдэгт итгэл дүүрэн байгаагаа илэрхийлье. 

Монгол Улсын Их Хурлын 2005 оны хаврын ээлжит чуулган нээснийг мэдэгдье. 

Төрийн дуулал эгшиглэв. 


Н.Энхбаяр: Монгол Улсын Ерөнхийлөгч Нацагийн Багабанди үг хэлнэ. Ерөнхийлөгчийг индэрт урьж байна. 

Н.Багабанди:

Улсын Их Хурлын дарга, гишүүд ээ,


 Ерөнхий сайд, Засгийн газрын гишүүд ээ,


 Хатагтай, ноёд оо,


 Та бүхний амар амгаланг айлтгая.

1990 оны хавраас эрч хүчээ авч улс орныг өөрчлөлт, шинэчлэлд хөтөлсөн ардчилсан хөдөлгөөний өрнөлтөөс хойш 15 жил өнгөрлөө. Энэ түүхэн богино хугацаанд Монгол Улсад асар их өөрчлөлт гарлаа. Манай улс хуучин социалист тогтолцооноос ардчилал, зах зээлийн эдийн засагт үндэслэсэн нийгмийн шинэ тогтолцоонд шилжлээ. Өнгөрсөн хугацаанд олсон ололт их. Тэгэхдээ бидэнд уух ус, амьсгалах агаар, идэх хоол мэт хэрэгтэй хамгийн гол ололт бол яах аргагүй ардчилал мөн.

Манай нийгэмд нүүрлээд байгаа ажилгүйдэл, ядуурал, гэмт хэрэг, хариуцлагагүй байдал зэрэг хүндрэл, бэрхшээл, асуудал бүхний цаана түүнийг нөхцөлдүүлж байгаа олон шалтаг, шалтгааныг арилган ариусгах гол, үндсэн хүчин зүйл нь ардчиллыг хэлбэрэлтгүй хөгжүүлэх цуцалтгүй үйл ажиллагаа гэж үзэж байна. Ардчилал, баян чинээлэг амьдралын хооронд дотоод нарийн холбоо бийг ардчилал хөгжсөн орнуудад л ард иргэд нь элбэг хангалуун амьдралтай байгаа бодит байдал нотолж байна. Ардчилал хөгжсөн оронд л авилга, хээл хахууль бага байна. Ардчилал хөгжсөн оронд л шударга, тэгш байдал илүү байгаа нь илт байна. Ардчиллаа хөгжүүлсэн орнуудад л төр, Засгийн газар нь хууль ёсны шинжтэй, төрийн нийгмийн үйлчилгээ чанартай, хүний хөгжил нь өндөр байна. Иймд ардчиллыг зөв, тууштай хөгжүүлж, түүнд агуулагдаж буй аугаа их боломжуудыг тулгамдсан асуудлаа шийдвэрлэх, хөгжил дэвшлийг хурдасгахад бүтээлчээр ашиглах нь манай язгуур эрх ашгийн асуудал мөн.

“Ардчиллыг бидэнд хэн нэгэн өгөөмөр буянтан бэлэг болгон өгөөгүй, харин бид өөрийн сонголт, эв нэгдэл, хамтын хүчин чармайлтаар олж авсан болохоор эдүгээ түүнийгээ хамгаалж, бэхжүүлж, бататгах тэмцэлдээ хэн нэгэн хүчтэн эсвэл гадны хүчин зүйлд найдаж цалгардахгүйгээр өөрсдөө л ололтоо хайрлаж, тордож явах учиртайг гүнээ ойлгож байна. Эс тэгэж чадваас их чармайлт, их эрсдлээр нэгэнт буй болгосон ардчиллын ололт амжилт хэв шинж, жингээ өөрөө хадгалан “мөнхжих” хууль гэж байхгүйг бид ойлгож байна” гэж Ардчиллыг шинээр болон сэргээн тогтоосон орнуудын олон улсын Ү бага хурал дээр хэлсэн санаагаа энд дахин давтан хэлье.

Манай оронд ардчилал сонгодог утгаар өрнөж эхэлснээс хойш 15 жилийн дараа ардчиллын хөгжлийн өнөөгийн байдал, цаашдын төлөв хандлагын талаар ярилцаж, дүгнэлт хийх нь зүйтэй гэж үзсэнээ та бүхэнтэй хуваалцъя, иргэд олондоо бодлоо хүргэе.

Ардчиллын институтүүдийг бэхжүүлэх нь ардчиллын хөгжлийг хангах гол нөхцөл мөн. 
 

Сүүлийн 13 жилд манай оронд олон нам өрсөлдөн, ардчилсан сонгууль хийж, төрийн хийгээд өөрөө удирдах ёсны байгууллагуудаа ард түмэн сонгон байгуулж байна. Энэ бол ардчиллын том ололт яах аргагүй мөн. Гэвч сонгуулийн үр дүнд бий болсон бүтцүүдэд улс төрийн хүчний харьцаа алдагдах, ардчиллын мөн чанараас урган гарсан гэхээсээ илүү хувь хүмүүс, тодорхой бүлгүүдийн явцуу ашиг сонирхлоос үүдэлтэй гажиг бий болж ардчиллын хэм хэмжээг алдагдуулж эхэллээ. Ялангуяа хууль тогтоох дээд байгууллага буюу парламент тухайн орны ардчиллын үнэн дүр төрх, нүүр царай нь болж байдаг. 

2004 оны УИХ-ын сонгуулиар манай ард түмэн парламент дахь хүчний харьцааг тэнцвэржүүлсэн сонголт хийж, улс төрийн нам, хүчнүүд үзэл бодлоо чөлөөтэй уралдуулж, үнэн худал, зөв бурууг цэгнэн ялгаж, бие биетэйгээ ярилцан зөвшилцөж, харилцан хяналттай ажиллах нөхцөл боломжийг бүрдүүлж өгсөн. Гэтэл “Эх орон-Ардчилал” эвсэл төдөлгүй задарч, тус эвслийн бүлэгт бүртгэлтэй байсан 25 гишүүн УИХ дахь МАХН-ын бүлэгт нэгдэн орсноор УИХ-д 62 гишүүнтэй нэг том бүлэг бүрэлдэж, илт давамгайлан, ард түмний сонголтоор бий болсон хүчний харьцааны тэнцвэржилт алдагдан, харилцан хяналт замхран үгүй болов. Зохион байгуулалттай сөрөг хүчин Монголын парламентад байхгүй байна. Иймээс 62-ын гэгдэх бүлэгт хяналт тавих, цөөнхийн зүгээс санал, асуудал тавьж шийдвэрлүүлэх боломжгүй болсон. Үнэндээ уг бүлэг аль ч асуудлыг дотроо урьдчилан ярьж шийдээд дараа нь УИХ-д оруулж ирэн шууд батлуулдаг боллоо хэмээн ярьж, бичиж байна. Ийм байдал ажиглагдаж байгааг ч ний нуугүй хэлэх хэрэгтэй.

Монгол Улс парламентын засаглалтай орон. Хэрвээ парламентад ардчилал байхгүй бол улс орон дахь ардчиллын тухай ярих утга бий юу. Байхгүй гэж бодож байна. Олон намын харилцан хяналттай парламент байгуулсан ард түмний сонголтыг ганцхан намын бүлэгтэй, зохион байгуулалттай цөөнхгүй парламент болгон хувиргасан энэ хачирхалтай өөрчлөлт парламентын ардчиллыг хөгжүүлж байна уу, эсвэл гуйвуулж, завхруулж байна уу гэдгийг ард түмэн шүүн тунгааж, шүүмжлэн ярилцаж, мэдэж мэдэрч байгаа нь тодорхой юм.


УИХ-д оруулж байгаа зарим хууль, шийдвэрийн төслийг олон талаас нь нягт нямбай шүүн хэлэлцэхийн оронд “зөвшилцсөн” гэдэг нэрийн дор нэгэн дуугаар ярсхийн баталдаг болсноор тэдгээрийн агуулга, чанар нь доголдож, тэр ч байтугай Монгол Улсын Үндсэн хуулийн суурь зарчим, заалтуудтай зөрчилдөх тохиолдол ч гарах боллоо. Үүний тодорхой баримт бол УИХ-аар хэлэлцэн гаргасан, батлан гаргасан “Улс төрийн намуудын тухай хууль”, “Олон нийтийн радио, телевизийн тухай хууль” юм. Монгол Улсын Ерөнхийлөгч бүрэн эрхийнхээ дагуу эдгээр хуулийн олон зүйл, заалтад хориг тавьсан боловч УИХ-ын гишүүд тэр бүхнийг нухацтай авч хэлэлцэж, хуулиудаа зөв зохистой болгон сайжруулж чадсангүй.

“Улс төрийн намуудын тухай” хуулийн 6 дугаар зүйлийн 3 дахь хэсэгт “Нам үйл ажиллагаагаа зогсоосон, нэгдэх замаар өөрчлөн байгуулагдсан, түүнийг тараасан, түүнчлэн нам нэрээ өөрчилсөн бол тэдгээрийн бүтэн болон товчилсон нэрийг шинээр байгуулагдсан болон өөр бусад нам 24 жилийн турш дахин хэрэглэхийг хориглоно” гэх мэт заалтууд нь намын дотоод асуудлыг хэтэрхий дэглэн хуульчилж, иргэдийн сайн дураар эвлэлдэн нэгдэх Үндсэн хуулийн эрхийг ноцтой хязгаарласан хэрэг гэж үзсэн юм. Эдгээр заалтыг улс төрийн тодорхой зорилгоор зориуд оруулсан, сүүлийн үед нэлээд тархаж буй МАХН, АН-ын зарим гишүүд нэгдэж, Монголын ардчилсан хөгжлийн нам байгуулах тухай үнэн худал нь мэдэгдэхгүй яриаг тус хуулийн дээрх заалт нотолж байна гэж ярьж, бичих хүн ч олон байна.

МАХН-ын нэрийг зарим гишүүд өөрчилье гэдэг, нөгөө хэсэг нь өөрчлөхгүй гэдэг. Түүнчлэн тус намыг өөр намтай нийлүүлж, өөр нэр өгөөд шинэ нам байгуулбал уг шийдвэрийг дагах гишүүд ч бий байх, хуучин намаа авч үлдэнэ гэх гишүүд ч бас л байж таарна. Гэтэл дээрх хуулиар намын нэрийг өөрчилбөл түүнийг өөрчлөхгүй гэдэг саналтай гишүүд намынхаа уугуул нэрийг авч үлдэх боломжгүй болж, шинэ нам байгуулагдвал түүнд орох бодолгүй гишүүд заавал орж таарах болоод байгаа юм. Ард иргэдийнхээ үзэл бодлыг ийнхүү хуулиар зааж дэглэх болж байна уу. Энэ бол хүн итгэл үнэмшилтэй байх, сайн дураараа эвлэлдэн нэгдэх зэрэг Үндсэн хууль дахь хүний үндсэн эрх, эрх чөлөөг хүчирхийлсэн бүдүүлэг үйлдэл мөн.

МАХН гэдэг нэр чухам хэнд гай болоод байгаа юм бэ. МАХН гэсэн нэрээс болоод тус намын нэр хүнд дотоод, гадаад аль ч ертөнцөд унаагүй, дордоогүй гэдгийг би баттай хэлж чадна. МАХН гэдэг нэр унасан газар, угаасан ус, ачлалт эцэг эхийнх нь ариун нэр алдартай адилаар бие сэтгэлд нь нэвт шингэсэн гишүүдээс нь энэ нэрийг хуулиар ховх цохин авч хаях санаа яаж төрж чадаж байна аа. Та бүгдийн олонхи нь сонгуулийн хуудсанд МАХН гэсэн нэрийн ард овог нэрээ бичүүлэн байж сонгогдон, эрх дарх, өмч хөрөнгө, нэр төр, өөрт байгаа гэрэл гэгээтэй бүхнээ бий болгоогүй билүү. Зарим нь МАХН-ын бүлэгт нэгдэн орж, “бусдын хашаанд хургаа махлуулж байгаа” биз дээ. Эвэр ургалаа, ээж хэрэггүй гэдгийн адилаар энэ намын нэрийг тоос шороо шиг арчин хаяж, 24 жил булшлах бусармаг бодлыг ямар гээч буг хорлолын орчноос монголын парламент руу илгээдэг байна аа.


ХХ зууны эхээр үүсэн бий болж, манай орны тусгаар тогтнол, бүрэн эрх, эрх чөлөө, бүтээн байгуулалтын төлөө тууштай тэмцэж, ард түмнээ зуун дамжуулан манлайлж, Монгол улсын түүхтэй хамт мөнхлөгдсөн МАХН-ын жишээн дээр сая би ярилаа.


Монгол орныг хуучин социалист, тоталитар дэглэмээс ардчилал, зах зээлийн тогтолцоонд шилжүүлэх түүхэн үйл явцыг халуунд халж, хүйтэнд хөрч, амь насаараа дэнчин тавьж эхлүүлсэн Ардчилсан намд, түүний гишүүдэд ч дээр хэлсэн тохиолдол бас учирч болзошгүй.


Би энэ бүхнийг болж байгаа хэрэг биш, болж болзошгүй үйл явц гэж сэрэмжлүүлэх үүднээс хэлж байна. Сэрэмжлүүлэх үндэс шалтгаан нь дээр хэлсэнчлэн улс төрийн намын тухай хуулийн тодорхой заалтууд юм.


Улс төрийн тулгуур багана болсон намуудын хөгжил, төлөвшлийн асуудал ч санаа зовоож байна. Өнөөгийн эрх барилцаж буй намуудын заримд нь дотоод ардчилал хумигдаж байгаа талаар гишүүд нь шүүмжилж байхад нөгөөд нь ардчиллыг завхруулж, дарга болохын төлөө ичгүүр сонжуургүй аашилж, асуудлаа нам дотроо биш шүүхээр шийдвэрлүүлэхдээ хүрсэн нь Монголын улс төр дахь эмгэнэл биш гэж үү.


Нам, эвслүүд өнгөрсөн оны УИХ-ын сонгуульд оролцохдоо ямар ч тооцоо, судалгаагүйгээр том том амлалтуудыг сонгогч олонд өгч, тэдгээрээсээ бараг нэгийг нь ч бүрэн хэрэгжүүлэх бодолгүйгээр булзаж байна. Үүнээс болоод ард олны дунд намуудын нэр хүнд ихээхэн уналаа.

Цаашид ардчиллыг хөгжүүлэхийн тулд намуудыг бэхжүүлэх нь тулгамдсан асуудал хэвээр үлдэж байна. Тэгэхдээ намуудыг бэхжүүлж байна гээд татвар төлөгчдийн мөнгийг тэдгээрт өгөх биш, харин гишүүдийн үүрэг, хариуцлага, оролцоог нэмэгдүүлэх, намын доторхи ардчиллыг тууштай хөгжүүлэх, намын онол, ёс суртахууны үндсийг бэхжүүлэх зэргээр намын өөрийнх нь дотоод эрч хүчийг дайчлан ашиглах хэрэгтэй юм.

Ардчиллын нэг чухал ололт бол засаглалын хуваарийг тодорхой болгож, хууль тогтоох, гүйцэтгэх, шүүх засаглалын эрх хэмжээг тогтоож Үндсэн хуулиараа баталгаажуулсан явдал билээ. Гэтэл эдүгээ Үндсэн хуулийн энэхүү тулгуур үзэл санааг илт мушгин гуйвуулж, засаглалын хуваарийг улам бүдгэрүүлж, ингэснээрээ чадамжийг нь үлэмж сулруулж байна. Одоогийн Засгийн газрын 18 гишүүний 13 нь буюу 72 хувь нь УИХ-ын гишүүд байна. Өөрөөр хэлбэл хууль тогтоох дээд байгууллага УИХ, гүйцэтгэх дээд байгууллага Засгийн газар хоёр хоорондоо холилдон сүлэлдэж, эх толгой нь мэдэгдэхээ байлаа гэхэд хэтрүүлэг болохгүй биз ээ. Ийм байхад Засгийн газар УИХ-д ажлаа шууд хариуцан тайлагнах тухай Үндсэн хуулийн заалт бүрэн хэрэгжих баталгаатай гэж хэлэхэд эргэлзээтэй юм.

Ардчиллыг тууштай хэрэгжүүлж чадалгүй гажуудуулсан тохиолдолд Парламент нь гүйцэтгэх засаглалдаа захирагдах хандлагатай болох, эсвэл гүйцэтгэх засаглалаа доройтуулж тэр тусмаа Парламентын гишүүд Засгийн газрын гишүүдийн олонхи болсон тохиолдолд тэнд хууль тогтоогчид ноёлох хандлагатай болдгийг судлаачид тэмдэглэсэн байна. Үүний эхний тохиолдол нь манай улсад 2000-2004 оны хооронд ажиглагдаж байсан бол удаахи тохиолдол нь эдүгээ манай Засгийн газрын гишүүдийн олонхи нь Улсын Их Хурлын гишүүд болж тэр ч бүү хэл гүйцэтгэх байгууллага болох Засгийн газрын Хэрэг эрхлэх газарт нь иргэдээс сонгогдож хууль тогтоож, бодлого тодорхойлолцох эрх авсан улс төрч ажиллаад, ажилтнуудын цаг бүртгэж аппаратын бичиг цаастай зууралдаж суугаа нь гажуудал завхрал яахын ч аргагүй мөн.

Энэ нь наагуур хэлэхэд Их Хурлын гишүүн бус Ерөнхий сайд, Улсын Их Хурлын гишүүн Хэрэг эрхлэх газрын даргыгаа дуудаж гар хөлийн үзүүрт хөдөлгөхөд ёс суртахууны хувьд эвгүй төдийгүй, цаашаа яривал сонгогчдоо дорд үзэж, засаглал хуваарилах сонгодог онолд харшилсан гаж үзэгдлийн жишээ болж байна.

Энэ бүхэн нь Монголын бүх ард түмнээр хэлэлцүүлж саналыг авч тусган өнөөгийн парламентын бүрэлдэхүүнээс хавьгүй олон төлөөлөлтэй Ардын Их Хурлын чуулганаар хэлэлцэж баталсан Үндсэн хуульд гурван намын даргын тохироо хуйвалдаанаар өөрчлөлт оруулж Ерөнхийлөгчийн хориг, Үндсэн хуулийн цэцийн шийдвэрийг үл хэрэгсэн туучин гаталсан 2000 оны үеэс эхтэй юм.

Үндсэн хууль, бусад хуульд өөрчлөлт оруулах замаар өөрсдийнхөө ноёлох байр суурийг бэхлэх гох дэгээнүүдийг урлах эрдэмд мэргэшиж, өвлөн залгамжлагчдаа бэлтгэхэд гаршсан улс төрчид, ард түмнээсээ тасарч долдой бялдуучдаар тойрон хүрээлүүлсэн “удирдагчид”, урт удаан хугацаанд эрх дархаа ямар нэг аргаар хадгалан үлдэхийн төлөө чөтгөр шуламтай ч нөхцөхөд бэлэн дарга нар ардчиллын хөгжилд хамгийн их гай тарьж, саад учруулах нигууртай.



УИХ, Засгийн газрын гишүүний ажил, албан тушаалыг хавсран гүйцэтгэх нь засаглалын хуваарийг алдагдуулаад зогсохгүй, аль алиных нь үүрэг, хариуцлагыг цалгардуулах, ажлыг оромдох байдал руу түлхэж байгааг анхаарахгүй байж боломгүй.


УИХ, Засгийн газрын мөрийн хөтөлбөрийн хэрэгжилтийн явцыг ядахдаа хагас жил тутам нэг удаа авч үзэж, шахаж шаардаж, тусалж дэмжиж ажиллаасай гэж хэлэх байна.


Ардчиллын нэг гол амин сүнс бол хэвлэл мэдээллийн эрх чөлөө мөн. 

Сүүлийн 15 жилд манай оронд хэвлэлийн эрх чөлөө өргөжиж, чөлөөт гэгдэх олон сонин, телевиз, радио бий боллоо. Гэвч улс орон даяар тэр бүхнийг уншиж, үзэж, сонсох боломжгүй байна. Телевиз, радио дотроос зөвхөн Монголын үндэсний телевиз, радиогийн нэвтрүүлэг л хөдөө орон нутагт цацагдаж байна. Бусад телевизийн нэвтрүүлгийг хөдөө орон нутагт хүргэх техникийн нөхцөл бий гэнэ. Тендр зарлагдсан. Материал нь задлагдалгүй эрх баригчдын сейфэнд дараастай удаж байгаа тухай мэдээлэл би авсан. Чөлөөт телевизийн нэвтрүүлгийг орон нутагт цацах ажил хэний заавраар, хэний үүрэг лүндэнгээр саарав. Ардчиллын нэгэн шалгуур болох олон ургальч үзэл, үнэний дуу хоолой орон даяар түгэх нь хэнд таалагдахгүй байна вэ. “Үнэнийг сонсохыг хүсч байвал чөлөөтэй ярих боломж олго”. Хориг, хязгаар, утгагүй хяналтаа зогсоо! Чөлөөт телевизийг орон нутагт үзэх боломжийг Засгийн газар нэн даруй хангаж өгөх хэрэгтэй.


Олон жилийн турш төрийн мэдэлд монополь эрхтэй байж ирсэн Үндэсний телевиз, радиог олон нийтийн мэдлийн болгох талаар нэг алхам хийж, “Олон нийтийн радио, телевизийн тухай” хууль батлагдав. Уг хууль учир дутагдалтай болсон тул Ерөнхийлөгч зарим заалтад нь хориг тавьсан. Гэвч хоригийг бүрэн утгаар нь хүлээн авч, хуулиа оновчтой болгохын оронд харин ч бүр дордуулжээ. 

Батлагдсан хуулиар бол олон нийтийн радио, телевизийн удирдлагын гишүүдийг олон нийт өөрсдөө биш, төрийн институтүүд дэвшүүлж, олон нийт өөрсдөө биш УИХ-аас томилж, дахиад л төрөөс хараат байлгах байдалд оруулжээ. Урьд нь Үндэсний радио, телевизийн удирдлагыг Засгийн газар томилдог байсан бол одоо УИХ томилдог болж байна. Өөрөөр хэлбэл, олон нийтийн радио, телевизийн Үндэсний зөвлөлийг УИХ дахь олонхи өөрсдийн тааллаар томилох эсэхээ шийдэх болж байна. Чонын амнаас гаргаад барын аманд оруулах вий гэж би урьд нь анхааруулж байсан, тэр буруу зүг рүү бид итгэл төгс урагшилж байна. Чөлөөт, олон нийтийн телевиз, радио ажиллуулах уу, чөдөр тушаатай нь догонцуулах уу гэдгийг Та нар л шийдэж дээ.


Олон нийтийн ашиг сонирхлыг илэрхийлэн үнэнийг илтгэн үзүүлж, энэ талаараа өөр хоорондоо өрсөлддөг чөлөөт, бие даасан хэвлэл, мэдээллийн хэрэгсэл, хариуцлагатай сэтгүүл зүй, чадварлаг, мэргэшсэн, ёс зүйтэй сэтгүүлч, сурвалжлагч нар ардчиллын хөгжилд үнэлж баршгүй хувь нэмэр оруулж байна.

Харин эдийн засаг, санхүүгийн хувьд төдийгүй нийтлэлийн бодлогын хувьд бусдаас хараат хэн нэгэн, эрхтэн дархтанд далдуур захирагддаг, захиалгаар ажилладаг хэвлэл мэдээллийн зарим хэрэгслүүд мэргэжлийн сэтгүүлч гэхээсээ үзэл сурталч, хөлсний гүйцэтгэгч нарыг ажиллуулан улс төрийн хүчин, хувь хүмүүсийн зөрчилдөөнийг хурцатгах хэрэгсэл болж, үнэнийг эрхэмлэн бодит мэдээллийг олон нийтэд түгээхийн оронд эргэлзээ, төөрөгдөл төрүүлж, нийгэмд ойлголцол, зөвшилцөл, итгэлцлийг бэхжүүлэхийн оронд бухимдал, үзэн ядах, тэвчээр барах байдал үүсгэн, ингэснээрээ эцсийн эцэст ардчиллыг хумих, боох хортой нөлөө үзүүлж байна.

Зарим сонинд төсвөөс ил далд хэдэн арван саяар нь мөнгө өгч тэтгэн, зарим сониныг төсвийн мөнгөөр олон тоогоор захиалан өгч дэмжин, заримыг нь нүд үзүүрлэн хавчиж, шудрага өрсөлдөөнийг хязгаарлан, чөлөөт хэвлэл зах зээлийн зарчмаар, жам ёсоор хөгжих замыг хааж ирсэн туйлын буруу үйлдлийг энэ Засгийн газар таслан зогсоох хэрэгтэй. Сониныг төрийн хахуулийн аргаар санхүүжүүлэн, түмний тархийг бохир буртгаар угаалгах бурангуй ажиллагааг ардчиллын эсрэг аймшигт түрэмгийлэл гэж нэрлэх нь оновчтой болно. Санхүүгийн хяналт, аудитийн байгууллага сонинуудад төсвөөс мөнгө өгсөн, төсвийн мөнгөөр хэвлэл захиалуулан түгээдэг зүй бус ажиллагааг нэгбүрчлэн шалгаж буруутай эзнээр нь төлүүлэн, олон түмэнд мэдээлж, буруу шийдвэр гаргасан хүмүүс улс төрийн хариуцлагаа хүлээх нь шудрага ёс, ардчиллын зарчимд нийцнэ.

Сүүлийн үед эрх баригчдын зүгээс хэвлэлийн эрх чөлөөг хааж боох үйл ажиллагааг эрээ цээргүй хийх боллоо. Албан тушаалтны авилга, хээл хахуулийг илчлэн бичсэн сонин хэвлэлийг хэвлүүлэхгүй байх арга ядсан арга хэмжээг далдуур хуйвалдан авч байгаа тэр хүмүүс Монгол дахь ардчиллын үнэт ололт болох хэвлэлийн эрх чөлөөнд ичгүүр сонжуургүй халдаж байгаа хэрэг мөн. Монголын ардчиллыг боомилон, ирээдүйд очих бидний зам дээр бул хар чулуу овоолж буй ийм хүмүүстэй манай сэтгүүлчид, хэвлэл мэдээллийн хэрэгслүүд мэргэжлийн эв санааны нэгдэлтэйгээр эрс шийдвэртэй тэмцэл хийх хэрэгтэй.

Өөрийгөө магтуулж, өрөөлийг муулуулах бүхэл бүтэн алба, орон тоо, хэвлэл мэдээллийн сүлжээ бий болгоод, үнэнийг дуугарсан сэтгүүлчийг өөд уруугүй дарамтлан айлгаж мохоон, гишгэх газар, ярих хэлгүй болгох, заримыг нь худалдан авч номхруулах бусармагийн дээд булай бусармаг аргаар ажиллаж, татвар төлөгчдийн хөлс нулимсаа дуслуулан цуглуулсан мөнгийг энэ зорилгодоо хээвнэг зарж суугааг юу гэж үзэх вэ? Монголчууд арав гаруй жилийн турш ийм ардчилал, ийм хэвлэлийн эрх чөлөөг мөрөөдөж, ийм ардчиллын төлөө тэмцсэн гэж үү.

Сэтгүүлчид төр засгийн эрхтэн дархтан, бохир мөнгөөр түрийвчээ зузаалсан буруу бодолтой хүмүүст мэргэжлийн ёс зүй, үүрэг хариуцлагаа худалдаж, нэр нүүрээ бараагүй цагт манай оронд дөрөв дэх засаглал жинхэнэ утгаараа төлөвшин тогтоно гэдэгт би итгэлтэй байдаг юм. Эрх мэдэлтнүүд сонгууль дөхөхөөр сэтгүүлчдэд янаг амраг мэт хайр зарлаад, сонгууль өнгөрөхөөр ялтан хэрэгтэн болгон илгээдэг туйлшралаас гарах болоогүй юу? Монгол улсын ардчилал, шинэчлэлийн ололт, хэвлэлийн эрх чөлөөний төлөө цуцалтгүй тэмцэхийг сэтгүүлчид, хэвлэл мэдээллийн нийт ажилтнуудад би уриалж байна.


Хэвлэлийн эрх чөлөөний тэмцэл бол ардчиллын төлөө тэмцэл, ирээдүйн сайн сайхны төлөө тэмцэл мөн.


Ардчиллын том ололт бол манай иргэд сайн дураараа эвлэлдэн нэгдэх, итгэл үнэмшилтэй байх, үзэл бодлоо чөлөөтэй илэрхийлэх, үг хэлэх, хэвлэн нийтлэх, тайван жагсаал, цуглаан хийх эрх чөлөөг Үндсэн хуулиараа баталгаажуулж авсан явдал юм.


1989 оны сүүлч, 1990 оны эхэн үеийн Монголын ардчилсан холбоо болон манай иргэдийн жагсаал цуглаан ардчилал, шинэ нийгмийг авчрахад үнэтэй хувь нэмэр оруулсан гэдэгтэй хэн ч маргахгүй биз ээ.


Өнөөдөр ч гэсэн иргэд эвлэлдэн нэгдэж, тайван жагсаал, цуглаан хийх боллоо. Манай иргэд хийх юмгүйдээ, эсвэл зарим хүмүүсийн хэлж, бичиж байгаачлан “хаврын синдром” хөдөлсөндөө үнэт цагаа баран жагсаал, цуглаанд оролцоогүй байх. Олон ард иргэдийн маань амьдрал ахуй дорой, ядуу зүдүү байна. Олон хүн ажилгүй байна. Манай иргэд энэ бүхнийг даван туулахын төлөө чадахаасаа чадахгүйгээ хүртэл үхэр шар мэт зүтгэж байна. Тэгэхдээ иргэд нэг л зүйлийг тэвчиж чадахгүй байна. Энэ бол нийгэм дэх шударга бус явдал, авилга, хээл хахууль. Иргэд нийгэм дэх шударга бус явдлыг эсэргүүцэж, энэ талаар төр засагтаа гомдлоо гаргаж, шалгаж тогтоохыг хүсч төр засгаасаа хариу, тайлбар шаардаж байна.


Гэтэл иргэдийнхээ тавьсан хүсэлт, шаардлага, гомдол, шүүмжлэлд анхааралтай хандаж, дэвшүүлж буй асуудал, тавьж буй шаардлагыг мэдээллийн хэрэгслэлээр олон түмэнд хүргэх бололцоог олгож, тэдгээрийн учир начир, үндэс шалтгааныг олж, харилцан ярилцаж, ул үндэстэй хариулт өгч, алдаа дутагдлаа засахын оронд цуглаан, жагсаалыг хааж хориглох, хүчээр тараах, гутаан доромжлох, худал мэдээлэх, сөргүүлэн турхирах, айлган сүрдүүлэх, мөрдөн мөшгөх зэрэг ард иргэдээ үл хүндэтгэсэн, хүйтэн хөндий арга хэмжээнүүдийг шат дараалан авах боллоо.


Энэ бүхэн нь эрх баригчдын сүр хүчийг үзүүлж буй хэрэг биш, харин нэр хүндийг унагаж, олон түмний бухимдлын гал дээр тос нэмж буй үйлдэл гэдгийг эрхбиш ухаараасай. Муу ард түмэн гэж байхгүй, муу удирдагч л гэж байдаг. Эрх баригчид ард түмнээ муулж болохгүй, тийм эрх ч байхгүй. Ард түмэн эрх баригчдад биш, эрх баригчид ард түмэндээ шалгалт өгдөг.


Нийгэмд авилга, хээл хахууль газар авч байгаа талаар амтай болгон нь ярих боллоо. Хэн нэгэн албан тушаалтан, эрх мэдэлтний талаар нийтэлсэн, мэдээлсэн мэдээллийн дагуу шалгадаг, үнэн мөнийг нь тогтоодог, өргөн олонд мэдээлдэг тогтолцоо манайд үгүйлэгдэж байна. 


Хууль хяналтын байгууллагууд энэ ноцтой асуудалд нүдэн балай, чихэн дүлий суулгүй хуулийн дагуу шалгаж тодорхой, бодитой арга хэмжээ авах цаг болсон гэж үзэж байна.


Монгол орон авилга, хээл хахуулийн балчиг намгаас гарч чадаагүй цагт ардчилал, шинэчлэл, хөгжил хоосон яриа, мөрөөдөл болж хувирах нь тодорхой. Иймд ард иргэд маань өөрт тохиолдсон авилга, хээл хахуулийн аливаа илрэл, хэлбэрийн талаар хууль хяналтын байгууллагуудад эмээлгүйгээр шууд мэдээлж, иргэнийхээ үүргийг биелүүлж, нийгмийн бие махбодь дахь хорт хавдар болсон энэ аюулт, хөнөөлт үзэгдэлтэй хамтын хүчээр шийдвэртэй тэмцэхийг та бүхэндээ уриалж байна.


Хууль дээдлэх зарчмыг чанд баримтлан, нийгмийн дэг журмыг хангаж, ард иргэдээ амгалан тайван амьдрах нөхцлийг бүрдүүлэх нь төрийн үйл ажиллагааны зарчим, үндсэн үүрэг, ардчиллын амин сүнс асуудал билээ.


Хууль хэрэгжихгүй, шудрага ёс, хариуцлагын тогтолцоо алдагдсан, нийгэмд бугшсан авилга, хээл хахууль, зээл тусламжийн зарцуулалт, төсөл тендрийн шалгаруулалтын булхай, өмч хувьчлалын луйвар зэрэг хэвлэлээр бичигдэж, амаар яригдаж байгаа зүйлсийг хянадаг, шалгадаг, илрүүлдэг газар байна уу гэж иргэд бухимдан, цухалдан асууж байна. Тэд асуух эрхтэй, шаардах ч эрхтэй.


Өнгөн дээрээ шудрага дүр эсгэн, үйлдэл ажлаараа хууль завхруулагчид, буруу явдалтныг өмгөөлөн хаацайлагчдыг ард олон жигшин зэвүүцэж, үзэн ядаж байна. Шудрага ёс ялан дийлэхийг өөрсдийн гаслант амьдрал дээрдэхээс дутуугүй хүсэн хүлээж сууна. Сүүлийн гурван жилд гэмт хэргийн улмаас 5821 эрдэнэт хүний амь нас сүйдэж, 70 шахам тэрбум төгрөгийн хохирол учирчээ. Дайн байлдаан болж байгаа дэлхийн халуун цэгүүдэд ч ийм олон хүн үхэж үрэгдэн, эд хөрөнгө сүйдэж байгаа билүү? Үүнийг Та нар эрхбиш нэг бодож үзэцгээ. Ард олноо аюул занал, айдас хүйдсээс хамгаалан, амгалан тайван амьдралын нөхцлийг бүрдүүлж чадахгүй бол төр засаг шудрага бөгөөд сайн ажиллаж байна гэж хэлэхэд хэний ч ам эвлэхгүй болно шүү. Хууль дээдлэх төрийн үйл ажиллагаааны үндсэн зарчим дутуу дулимаг хэрэгжиж, ардчиллын эд эсүүдийг бүрэн нээн ажиллуулж чадахгүй, бас хүсэлгүй байгаагаас гэмт хэрэг, зөрчил, шудрага бус үйлдэл газар авч байна гэдгийг хүлээн зөвшөөрөхөөс аргагүй.


Ардчилал цэцэглэн хөгжих эдийн засгийн үндэс нь зах зээлийн чөлөөт тогтолцоо мөн. Манай улс зах зээлийн эдийн засагт шилжих шилжилтийн үеийг даван туулж байна. Чөлөөт эдийн засгийн үндэс болсон хувийн өмч голлох байр суурь эзлэх боллоо. Зах зээлийн эдийн засаг өөрийн зүй тогтлоор хөгжих нөхцөл үндсэндээ бүрдэж байна. Засгийн газрыг шинээр бүрдүүлэх гэж гурав, дөрвөн сар болж байхад ч малчид малаа өсгөн таргалуулж, тариаланчид тариа, ногоогоо ургуулан хурааж, үйлдвэрлэгчид бараа бүтээгдэхүүнээ үйлдвэрлэж, худалдаачид бараа, таваараа борлуулж, ард иргэдийнхээ хэрэгцээг тасралтгүй хангаж байлаа. Энэ бол зах зээл өөрийн жам ёсоор ажиллаж байгаагийн илэрхийлэл. 

Гэхдээ эдийн засгийн маань бодит үндэс хэврэг хэвээр байна. Алт, зэс, ноолуур зэрэг экспортын уламжлалт цөөн нэрийн бараан дээр өөр дорвитой нэмсэн шинэ төрөл, бүтээгдэхүүн алга. Эдийн засгийн шинэ эх үүсвэрүүдийг бий болгох талаар бизнес эрхлэгчид хангалтгүй ажиллаж байна, Засгийн газар ч олигтой дэмжиж тусалсан зүйлээр маруухан байна. Ийм нөхцөлд бид эдийн засаг өндөр хувиар өслөө гэж алга ташин баярлахаас илүү яаж уг өсөлтийг бодитой болгох вэ, яаж дэлхийн зах зээлийн үнэ, байгаль, цаг агаарын нөхцлөөс бага хамааралтай болгох вэ гэдэг талаар ухаан бодлоо чилээх нь амьдрал үйлст хэрэгтэй болно.

Өнгөрсөн жил эдийн засгийн өсөлт 10.6 хувьд хүрлээ гэж хөөрцөглөн шоудсан. Телевиз, радиогийн хэдэн цаг, сонин хэвлэлийн хичнээн хуудас үүнд зориулагдсан билээ. Эдийн засаг хурдацтай өсвөл Монгол хүн бүр баярлалгүй яахав. Гэхдээ энэ юун өсөлт вэ. Хаанаас гарсан өсөлт вэ, Хэн бий болгосон өсөлт вэ. гэдэг талаар ярихгүй өнгөрч боломгүй байна. Эдийн засгийн 10.6 хувийн өсөлтийн 4.4 хувь нь буюу бараг тэн хагас нь хөдөө аж ахуйн салбарын өсөлт. Мал 2.5 саяар нэмэгдсэний 1.5 сая нь ямаан сүргийн тоо толгойн өсөлт юм. Ямаа өсөхөд Засгийн газар ямар оролцоотой байсныг дор бүрнээ бодоод үз дээ. Ямааг ухна нь хээлтүүлж, малчид төлөө бойжуулан хөрвөжүүлсэн болохоос биш Засгийн газар хээлтүүлэг хийж, төл бойжуулан, таргалуулаагүй биз дээ? Эдийн засгийн өсөлтийн 3.8 хувь нь алтны үйлдвэрийн өсөлтөөр бий болжээ. Цаана нь үлдэж байгаа багахан өсөлт Монголын эдийн засгийн бусад салбарт, гол нь үйлчилгээний хэсэгт ногдож байна аа гэхээр баярлаж тэмдэглэх, шоудах биш, харин санаа зовж, сэтгэл түгшмээр юм. Би болж бүтэж, өсөж дэвжиж байгаа бүхнийг баллуурдах, муутгах, шүүмжлэх санаагаар энэ бүгдийг хэлээд байгаа юм биш. Хүний хийснээр хүүдэгнэн, хий хоосон хөөрцөглөж, үндэс муутай тооны өсөлт ярьж түмэн олныхоо толгойг бүү эргүүл, жинхэнэ, бодит, тогтвортой өсөлтийг бий болгоход тусал, дэмж гэж хэлэх гээд байгаа юм. 


Өөр үүнээс дутахгүй чухал асуудал бол нийгмийн баялгийг яаж шударга, зөв хуваарилах вэ гэдэг асуудал юм. Эдийн засаг өссөөр байхад яагаад ажилгүйдэл, ядуурал буурахгүй, харин ч өсөх хандлагатай байна вэ? Үүний учир шалтгаан юунд байна? Одоогийн Засгийн газраас “Ядууралтай зарласан дайны” утаа нь харагдаж, дарь нь танай тэнд үнэртэж байна уу? Хэдийгээр Засгийн газрын ажлыг дүгнэх хугацаа хангалттай болоогүй ч өнөө маргаашаа яая гэж байгаа ард иргэдийн маань хүлээх тэвчээр барагдсаар байна. Өнгөрсөн зунаас хойш өнөө хавар хүртэл УИХ, Засгийн газар сандал суудал, халаа сэлгээ, томилгооны талаар ээлжит болон ээлжит бус чуулган, хурлаараа ярьсаар хайран цагаа барлаа.


Эрх баригчид бас тогтвортой төрийн тухай их ярьж байна. Одоо ард иргэд рүүгээ анхаарлаа хандуулж, тогтвортой өсөлт, тогтвортой амьжиргааны тухай ярих хэрэгтэй, хамгийн гол нь бодитой ажил хийх нь чухал. Бензин шатахуун, мах гурил, ус цахилгааны үнийг тогтвортой байлгаж, цалин тэтгэврийг тогтвортой нэмэгдүүлж, амьжиргааг тогтвортой дээшлүүлж чадахгүй байгаа тогтвортой төрийг ард түмэн хүсэмжлэхгүй, таалахгүй болно гэдгийг өглөө бүр санаж ажиллацгаа. Засгийн газар, аймаг, нийслэл, сум, хорооны Засаг дарга нар ядуурлаас хичнээн хүнийг яаж гаргав гэдгээ улирал, жилээр ил тод мэдээлж сурталчилж тодорхой, шуурхай ажиллах хэрэгтэй байна. Бага ярьж ихийг бүтээ!


Засгийн газар эдийн засагт хутгалдан оролцохоо багасгаж, өмчийн олон хэлбэрийн бизнес хөгжиж бэхжих нөхцлийг бүрдүүлэх, түүнд саад тотгор учруулдаг аливаа гох дэгээ, лиценз, зөвшөөрлийг багасгаж, чөлөөт зах зээлийн тогтолцоог бодит утгаар нь төлөвшүүлэхийг эрмэлзэх нь зүйтэй.


“Ардчиллын замаар яваа аль ч оронд байх ерөнхий зүйл бол: Хууль сахих зарчим, цөөнхийн хамгаалал, эрх чөлөөт хэвлэл мэдээлэл, үнэлэхүйц улс төрийн сөрөг хүчин байдаг” гэж бид бүхний ардчиллын үлгэр загвар авах дуртай АНУ-ын Ерөнхийлөгч Ж.Буш саяхан хэллээ. Энэ хэмжүүрээр Монголын ардчиллын байдлыг үнэлэн, дүгнэлт хийцгээе.


Миний ярьсан хэлсэн бүхэн дээр Ерөнхийлөгч Ж.Бушийн хэлсэн үг, өөрсдийн ойлголтоо нэмээд Монгол дахь ардчиллын байдал, хувь заяаны ирээдүйг нухацтай эргэцүүлэн бодоцгооё. Би Монголын ардчиллыг хөгцөрсөн гүзээтэй тос шиг болчих вий гэж санаа зовж сууна. Гаднаас нь харахад шаргалтсан сайхан гүзээтэй тос. Хавар онгойлготол идэхийн аргагүй ногоон хөгц болсон тос заримдаа тааралддагийг малч удамт, мах сүүн хоолт монгол хүн бүр мэднэ дээ. Монголчууд гаднаа гяланцаг, дотроо паланцаг ч гэж ярьдаг. Манай ардчилал дарга нараасаа болоод гяланцаг, паланцагийн жишгээр явчихвал ардчилалд итгэж найдаж, мөрөөдөж тэмцэж явсан ард түмний хувь тавилан нэн эмгэнэлтэй болно. Монгол дахь ардчилал ийм байдалтай удаан үргэжилвээс Монголын ард түмэн “өвсөнд боосон ч үхэр шиншихгүй, өөхөнд боосон ч нохой тоохгүй” ардчиллын хорчийсон хальстай үлдчихвий дээ гэж санаа зовнин, бодон бодон, санан санан энэ бүхнийг нуршин хэлж байгаа юм шүү. Ухаарагтун.


Эрхэм нөхөд өө!


Миний бие ард түмнийхээ итгэлийг хүлээж Монгол Улсын Ерөнхийлөгчийн өндөр хүндтэй, нэн хариуцлагатай албыг 8 жил хашиж байна. Монгол Улсын Ерөнхийлөгчийн хувьд Ерөнхийлөгчийн сонгуулийн талаар хэдэн үг хэлэхгүй өнгөрч боломгүй.


Улсынхаа Ерөнхийлөгчийг сонгоно гэдэг бол нэн хариуцлагатай сонголт. Монгол Улсын Ерөнхийлөгч бол төрийн тэргүүн, монголын ард түмний эв нэгдлийг илэрхийлэгч мөн. Иймд Ерөнхийлөгч болох хүн ард иргэдээ намын харьяалал, үзэл бодол, яс үндэс, шашин шүтлэг, өмч хөрөнгөөр нь ялгаварлан үздэггүй, аль алиных нь эрх ашгийг тэнцвэртэй илэрхийлж чаддаг хүн байх ёстой.


Мөн ардчилал, шинэчлэлийн төлөө үнэн сэтгэлээсээ санаа тавьдаг, аливаа дарангуйлал, хүчирхийллийг тууштай эсэргүүцдэг, авилга, хээл хахууль зэрэг шударга бус үзэгдэлтэй шийдвэртэй тэмцдэг, бусдын дарамтад автагддаггүй, өөрийн бодолтой, шулуун тууштай зарчимч хүн байх ёстой.


Ерөнхийлөгч улс орон, үндэснийхээ эрх ашгийг нэн түрүүнд дээдлэн, хөгжил дэвшлийг хурдасгах, ард иргэдийн амьдрал ахуйг сайжруулахын төлөө идэвх санаачилгатай ажиллах учиртай.


Ерөнхийлөгч болох хүн өндөр мэдлэг, соёлтой, ард түмнийхээ итгэлийг хүлээсэн, үнэнч шударга, даруу төлөв, нэр төр нь сэвтээгүй хамгийн гол нь зөв хүн байх ёстой. 

Монголын ард түмэн улсынхаа Ерөнхийлөгч, төрийнхөө тэргүүнээр тулхтай, ноён нуруутай, итгэл даах хүнээ сонгоно гэдэгт эргэлзэхгүй байна.


Монголчууд ардчилал, эрх чөлөө, шударга ёсыг юу юунаас илүү эрхэмлэн дээдэлдэг нандин уламжлалтай, хурц мэдрэмжтэй, өндөр соёлтой ард түмэн.

Ардчилал, шинэчлэлийг улам гүнзгийрүүлж, улс орныхоо хөгжлийг хурдасгахын төлөө хамтдаа ажиллацгаая.

Төгсгөлд нь УИХ-ын гишүүдэд хамаатай ганцхан зүйл хэлье. 

“Төрийн хүн: Зарим хэрэгт уул мэт бат суух, зарим хэрэгт зарц мэт хүлцэн явах, зарим хэрэгт гал мэт дүрэлзэх” учиртай юм гэдэг. 

УИХ-ын гишүүд Төрийн хүн. Та нар одоогоор дарга нарынхаа үгийг хэлбэрэлтгүй дагаж “зарим хэрэгт зарц мэт хүлцэн явахаа” сүрхий сайн биелүүлж байгаа мэт. Гишүүд зарц гэж нэрлэгдэх шаардлага гардаг юм бол та нар ард түмний зарц байж болох, дарга нарын зарц л яав ч биш, харин Үндсэн хуулийн агуулгаар ард түмний элч төлөөлөгчид. Нэгэнт төрийн хүн, ард түмний элч төлөөлөгчид болохоор цаашдаа “зарим хэрэгт уул мэт бат суух, зарим хэрэгт гал мэт дүрэлзэх” байх гэж итгэж найдаж байна. Сайн санаж энэ үгийг хэлж байгаа юм шүү. Яаж хүлээж авах нь хүн бүрийн өөрийн хэрэг ээ.

Анхаарч болгоосонд баярлалаа.

Н.Энхбаяр: За одоо Монгол Улсын Ерөнхий сайд Цахиагийн Элбэгдорж үг хэлнэ. Ерөнхий сайдыг индэрт урьж байна. 

Ц.Элбэгдорж:

 Монгол Улсын Ерөнхийлөгч өө,

 УИХ-ын дарга, эрх‎эм гишүүд ээ
 Хүндэт зочид оо, хатагтай, ноёд оо,

Төр улсын буурал түүхт‎эй монголчууд бид эрх чөлөөт нийгэмд шилжих шилжилт хийгээд 15 жил болж байна. Мөн манай н‎эн шинэ түүхийн нэг онцлог болсон хамтарсан Засгийн газар ‎эмхлэгдэн байгуулагдаж ажиллаад зургаан сар боллоо. Зургаан сар г‎эдэг богино хугацаа боловч Засгийн газраас санаж санаачилсан бодлого хөтөлбөр, хийж х‎эрэгжүүлсэн, эхлүүлсэн, үргэлжлүүлсэн ажлууд, нийгэмд шин‎ээр хөндөгдсөн, хөндөгдөж байгаа олон асуудал, хэлэлцүүлэг гээд агуулга талаас нь авч үзвэл чамгүй их хугацаа өнгөрсөн мэт. 

Бидний сурсан дассанаар олонхи нь цөөнхөө ялж өмнөхөө үгүйсг‎эж байгуулагддаг, үгүйсгэж ажилладаг байсан үеэс энэ Засгийн газрын ажиллах орчин үүнээс үүдээд бодлого, үйл ажиллагаа их өөр байлаа. Их өөр байна. Хамтарсан Засгийн газар н‎эг талаас бодлого боловсруулж хэрэгжүүлэхэд боломж мэт харагдаж байгаа ч нөгөө талаас өөрөө асуудал болдог, урьдчилж таамаглах аргагүй хүндрэл гардаг, тэр нь оролцогч талуудаас их тэвчээр, илүү их ажиллагаа шаарддагийг та бид мэдэрч, үзэж байна. Мэдээж нийгмийн эрх чөлөөт байгуулал, ардчилсан тогтолцоо бол амаргүй зам. Эн‎э амаргүй орчинд анх удаа сөргөлдөгч талууд өргөн утгаараа хамтарч ажиллах гэдэг бол хүнд сорилт. Гэхдээ бид хамтарсан Засгийн газраа байгуулж чадсан, ажиллах хөтөлбөр, төсөв, чигл‎элээ гаргаж тэр бүхнээ хэрэгжүүлж Монголд төдийгүй энэ бүс нутагт шинэ жишиг тогтоож байгаа нь бас үнэн. 

Ядуу буурай бас тэгээд ардчилалтай, дээр нь хамтарч хүндрэл бэрхшээлтэй асуудлаа шийдвэрлэж байгаа, шийдв‎эрлэх гэж оролдож байгаа энэ оролдлого бол өөрөө өнөөгийн нөхцөлд олон оронд давтагдаж байгаа үзэгдэл биш юм. Эн‎э бүхэн Монголын ардчилалын чансаа чөмгийг шалгасан шалгуур, н‎эг ёсны монголчууд бидний чөлөөт нийгэмд амьдрах чадавхи ямар түвшинд очсоны үзүүлэлт юм. Энэ үйл явц монгол хүн бүрийг, тэр тусмаа улс орны бодлого тодорхойлоход оролцогчдыг сорьсон том сорилт болж байна. Бид тулгамдаж байгаа олон асуудлыг хамтаараа шийд‎э‎ж улс орноо хөгжил дэвшлийн шинэ өндөрлөгт хамтаараа гаргаж чадвал Монгол улсын хувьд сайн нэр, сайн ололт болно, эс чадвал муу нэр, муу сурталчилгаа болно. 

Өнгөрсөн цөөн сард Засгийн газрыг идэвхитэй ажиллахад гадаад, дотоод орчин үрг‎элж инээж угтсангүй. Дэлхийн зах зээл дээр шатах тослох материалын үнийн өсөлтөөс үүдэлтэй хөөрөгдөл олон сараар үрг‎элжилсээр байна. Үүнээс үүдэн Засгийн газрын санаачлагаар хуучин оны төсөвт олон т‎эрбум төгрөгийн тодотгол хийгдэж, шинэ төсөв тэр ачааг үүрч явна. Оны эхнээс хүүхэд, хөгшид рүү очих орлогын ‎эх үүсвэрийг нэмэгдүүлсэн боловч яаралтай шийдэх асуудлууд өдөр тутам гарсаар байна. Мөн их өрийн гэгдэх төлбөрөөс үүдс‎эн Засгийн хүлээсэн үүргийг цаг тухайд нь биелүүлж ажиллаж байна. 

Өвөлжилт харьцангуй өнт‎эй байсан боловч зудын байдалд орсон гамшигт өртсөн ард ирг‎эд аймаг сумдад цаг тухайд нь Засгийн газраас тусламж дэмжлэг үзүүлж ирл‎ээ. Зарим аймагт хариуцлагагүйн зуд нүүрл‎эж эрчим хүчээр тасалдах, ард иргэдийн аятай тухтай амьдрахад ноцтой хүндр‎эл үүссэнийг газар дээр нь очиж судалж, шаардлагатай арга х‎эмжээг авч байна.

Оёмол сүлжм‎эл материалын үйлдвэрлэлд олгож ирсэн тааламжтай нөхцөл цуцлагдсанаар уг үйлдвэрлэлийн үйл ажиллагаа хөнгөлөлт дэмжлэгийн асуудал бүхэлдээ Монгол улсын төрийн бодлогоос хамаарах болсон юм. Уг салбарт оруулж ирж буй үндсэн болон туслах сэлбэг, түүхий ‎эдийг татвараас чөлөөлж, ажиллагсдынх нь нийгмийн даатгалын шимтгэлийг 50 хувиар хөнгөлөх шийдв‎эр гаргалаа. 

Өнгөрсөн хугацаанд зөвхөн засгийн газрын зохион байгуулалт, үйл ажиллагааг жигдрүүл‎‎эхэд багагүй цаг зарцуулсан төдийгүй орон нутгийн сонгуулиас үүдэлтэй зарим хүндр‎эл манай улс төрийн амьдралыг тойрсонгүй. Боловсон хүчний томилгоо, төрийн ажлын үзүүл‎элт, шалгуур, хариуцлага тойрсон асуудлууд ярвигтай хэвээр байна. Хамтарч ажиллах нь хариуцлага тооцохгүй байхын н‎эр биш гэсэн зарчим барихыг хичээж байгаа ч тэгэж ажиллах эрх зүйн болоод сэтгэл зүйн орчин дутагдсаар байна.
Эрх чөлөө хоосон зайд дуртай байдаг. Нийгмийн хуваагдал, зөрчил, т‎эмцлийг төлөөлдөг, түүний үнэлэмжийг тодорхойлдог улс төрийн гол хүчнүүд хамтарч ажиллахаас аргагүй байдалд очсоноор нийг‎эмд орон зай гарч, дээрхи үзэгдэл үнэн болох нь нотлогдож байна. Хүмүүс засгаа, ‎эрх баригчдаа шүүмжлэх, түүгээр ч барахгүй тэдэнтэй хариуцлага тооцох тухай ярих нь муу зүйл биш. Нийгэмд гарч буй дуу хоолой таалагдах, таалагдахгүй нь хамаагүй харин тийм дуу хоолой байгаа нь Монголын ардчиллын ололт ‏юм. Ардчилал өөрөө зөрчлийг агуулдаг ч асуудлын шийдлийг дагуулдагийг мартаж болохгүй.

Өнөөдөр хувь заяаны ‎эрхээр энэ улс оронд бодлого тодорхойлох үүргийг ухамсартай сонгосон эрхэм гишүүд, Засгийн газрын хувьд ард түм‎эндээ барих та бидний хариу маш тодорхой. Энэ бол асуудлыг шийдвэрлэх. Энэ бол өмнө нь шийдэж чадаагүй, эсвэл дутуу дулимаг орхисон, шийдлээ хүлээс‎э‎н, шинээр бий болж байгаа нийгэм, эдийн засаг, улс төрийн олон асуудлыг шийдэхэд л оршино. Өнөөөр манай нийг‎эмд байгаа олон үзэгдэл юмсыг зарим нь хямрал гэж нэрлэж байна. Зарим нь ялзрал гэж оношилж байна. Хуйвалдаан г‎эж бас ярих боллоо. 

Х‎эрэв шийдвэр гаргагчид нь нийгмийнхээ, ард түмнийхээ өмнө тулгамдаж байгаа асуудлыг харахгүй, шийдэж чадахгүй бол дээрх дүгнэлтүүд үнэн болно. Монгол улс төрөө олон ургальч үз‎эл, хөтөлбөр уралдуулж сонгодог болсон нь үнэн. Сонгуулийн дүн х‎эн нэгэнд нь таалагдахгүй байсан ч ард түмнийх‎ээ сонголтыг дээд шийдэл гэж бид үздэг нь үнэн. Манай орон асуудал шийдэх байгууллагатай, шийд‎эх эрх бүхий хүмүүстэй, бас хуультай, дэг жаягтай нь үнэн. Үүгээрээ Монгол улс сонгуулийн дүн будлиантсан шалтгаар өнгөт хувьсгал хийж байгаа зарим орноос ялгаатай. 

Засгийн газар өнгөрсөн хугацаанд Монгол улсын хөгжил д‎эвшилд нэн шаардлагатай нилээд олон асуудал шийдвэрлүүлэхээр бэлэн болгоод байна. УИХ дахь н‎эгдсэн бүлгийн зөвлөмжийн дагуу татварын багц хуулийн шинэчилсэн найруулгын төслийг бэлдлээ. Уг хуулийн төслийг бэлдэхэд багагүй хөрөнгө хүч, цаг хугацаа зарцуулсан бөгөөд төслийг тойрсон санал, х‎элэлцүүлэг өргөн явагдлаа. Татварын бодлого маань зөвхөн ‎эдийн засгийн шилжилтийг зохицуулах, төсвийг бүрдүүлэхэд бус өсөлтийг хангах, хөрөнгө оруулалтыг урамшуулах, бизнест дарамт болох бус түүнд нийгмийн хариуцлагыг үүрүүлэхэд чиглэсэн байдлаар боловсрогдсон. Ирэх оны төсвийг татварын шинэ орчинд зохицуулж төлөвлөх х‎эрэгтэй болж байна. Уг хуулийн төслийг шуурхай х‎элэлцэн шийдвэрлэх нь нийгмийн захиалга юм. 

УИХ-д өргөн барихад б‎‎элэн болоод байгаа дараагийн асуудал бол Монгол Улсын нутаг дэвсгэр, засаг захиргааны нэгжийн шинэчилсэн хуваарийн төсөл. Монгол улсын Ерөнхийлөгчийн зарлигийн дагуу д‎ээрхи саналыг боловсруулах ажлыг өргөн хүрээнд зохион байгуулж үндсэн төсөл, газрын зураг, дагалдах материалыг Ерөнхийлөгчид өргөн барьсан. Н‎эг үгээр хэлбэл нийтийн хэлэлцүүлэг явуулах шийдвэр гаргах төсөл бэлэн болсон г‎эсэн үг. Нэгдс‎э‎н төр улсаа байгуулсан 800 жилийн түүхэндээ Монголчууд засаг захиргаа, нутаг д‎эвсгэрийнхээ хуваарьт гурван удаа үндсэн шинжтэй өөрчлөлт хийжээ. Одоо дөрөв дэхийг нь хийх түүх‎эн нөхцөл, шаардлага бүрдсэн гэж үзэж байна. Энэ өөрчлөлт Монгол улсын нийгэм эдийн засгийн хөгжилд м‎эдэгдэхүйц нөлөө үзүүлэх нь дамжиггүй юм. 

УИХ-ын даргын захирамжийн дагуу ‎эртний нийслэл Хархорин хотыг сэргээн, жишиг хот болгон хөгжүүл‎эх Үндэсний хөтөлбөрийг боловсруулж УИХ-д өргөн барихаар б‎элдэж байна. Хархорум хотын төлөвлөлтийг олон улсын стандартад нийцүүл‎ж, хот байгуулалтын шинэлэг, хүнлэг аргыг нэвтрүүлэхээр бид зорьсон юм. Байгаль орчиндоо зохицсон, хүний хөгжлийг урамшуулсан, түүх соёл уламжлалаа д‎ээдэлсэн тийм нэгэн шинэ хот Монголд босно г‎эдэгт эргэлзэхгүй байна. 

УИХ, Засгийн газарт ирд‎эг шуудангийн ихэнх хувийг ирг‎эдийн орон сууцтай болох, орон сууцны нөхцлөө сайжруулах хүсэлт эзэлдэг. Ард иргэдийнх‎ээ амьжиргааны нэн тэргүүний нөхцөл болсон, Засгийн газрын мөрийн хөтөлбөрт туссан “40,000 орон сууц” хөтөлбөр, түүнийг х‎эрэгжүүлэх арга хэрэгсэл, хөрөнгө санхүү, үе шатыг тусгасан багц асуудлыг ойрын үед Засгийн газарт х‎элэлцэж УИХ-д өргөн барих болно. Уг хөтөлбөрийг дагалдаж м‎эргэжилтэй боловсон хүчин бэлтгэх, гадаад дотоодын хөрөнгө оруулалтыг татах, хот байгуулалтын хөгжилийг түргэтгэх гээд олон бодит ажлууд хийгдэнэ. 

Өөр нэг тулгамдсан асуудал бол 2005-2008 онд төрийн өмчийг хувьчлах үндс‎эн чиглэлийг батлан хэрэгжүүлэх ажил ‏юм. Энэ асуудал шийдэгдэхгүй удсанаар төсвийн орлого тасарч болзошгүй байна. Мөн д‎эд бүтэц, эрчим хүч, нийгмийн салбарт хийх бүтцийн өөрчлөлт хүлээгдэж байна. Өмч хувьчлалын олон хувилбарыг уралдуулж хамгийн үр дүнт‎эй байдлаар уг ажлыг хийх туршлага боломж хангалттай буй болсоныг УИХ уг чигл‎элийг батлахдаа харгалзана гэж найдаж байна. 

Манай ард ирг‎эд мэргэжилтнүүдийн анхаарлыг татаж байгаа дараачийн асуудал бол сар гаруйн өмнө Засгийн газрын өргөтгөсөн хурлаар баталсан “Ногоон хэр‎эм” хөтөлбөр юм. Бид эн‎э хөтөлбөрийг улам боловсронгуй болгож Их хурлын эрхэм гишүүд та бүх‎энд танилцуулж батлуулахаар бэлдэж байна. Экологийн менежмент бол Монголд төдийгүй, олон улсын түвшинд хамгийн ир‎ээдүйтэй бизнест тооцогдож байна. Манай улсад бүх‎элдээ экологийн зохистой хөгжлийн үлгэр жишээ, лаборатори орон байх боломж нөхцөл аль аль нь байна. Эн‎э хөтөлбөр рүү чиглэсэн олон улсын байгууллага, бүс нутгийн орнуудын анхаарал, бусдын болон өөрийн туршлага боломжийг зөв зохион байгуулах нь чухал. 
Орчин цагийн хөгжлийн хурдасгуур, түүнийг тодорхойлогч гол хүчин зүйл бол м‎эдээл‎эл харилцаа холбооны салбар гэдэгтэй маргах хүн гарахгүй биз. Энэ салбарын хөгжилд н‎эн шаардлагатай багц хуулийн төслийг боловсруулж дуусаж байна. Монгол улсад шин‎э эдийн засаг, шинээ боломж болгож хөгжүүлэхээр Засгийн газар хөтөлбөртөө тусгасан ‎энэ салбарын ажлын гараа гайгүй сайн байна. Монголын төмөр зам дагасан шил‎эн кабелийг технологийн хувьд өргөтгөн шинэчилж хойт хилээс урд хил хүртэл нөөц шугам татсанаар Хонг Конгоос Лондон хүрс‎эн дэлхийн мэдээлэл, мэдлэгийн их урсгалд Монгол улс нэгд‎эх юм. Уг төсөлд шаардлагатай байсан арав орчим т‎эрбум төгрөгийн хөрөнгө оруулалтыг манай хувийн х‎эвшлийнхэн хамтарч хийхээр шийдвэрлэж ажлаа эхлээд байна. Мөн Улаанбаатарт өргөн зурвасын сүлж‎ээ байгуулах төсөл эрчтэй эхэллээ. Удахгүй интерн‎эт нийтийн хүртээл болж үнэ нь огцом буурч, “нэг төгрөгийн интернэт” аяныг эхлүүлэхээр төлөвлөж байна. Цөөн боловч олон ‏юм шиг чадварлаг оюунлаг монголчуудын хувьд мэдлэгт суурилсан эдийн засгийн үндэс болсон мэдээлэл харилцаа холбооны технологийн дэвшлийг гаршуулж ашиглах нь Монголоо хөгжүүлэх хамгийн бодитой бодлого байх болно. Энэ бол монголчуудыг ядуурал, авилгал, хүнд суртлын дарамтаас ангижруулах н‎эг эх сурвалж мөн.

Бид олон хөтөлбөр зорилт д‎эвшүүлж, олон сайхан ажил хийж байгаа, хийж болох боловч дээр хэлсэн ядуурал, авилгал, хүнд суртлын дарамт хөгжлийн саадыг арилгахгүй бол, энд чиглэсэн идэвхитэй бодлого явуулахгүй бол бидний бүх үеийн хичээл зүтгэл, хөдөлмөр бүтээл учир утгагүй зүйл болж хувирна. Хувирч мэдэхээр байна. 

Ядууралтай хийх тэмцлийг эрчимжүүлж, уг т‎эмцлийг дайн г‎эж тодотгон зарласныг зарим нь үгийн тоглоом болгож байхад ядуурлыг бууруулахын төлөө хамтарч ажиллах гэсэн байгууллага иргэдийн санаачлага нэмэгдс‎ээр байна. Ядуурлаас иргэдээ ангижруулах нь манай Засгийн газрын хувьд хамгийн чухал зорилт болж хувирлаа. 

Х‎эрэв ядуурал улсын хөгжлийг хойш чангааж байгаа юм бол, хэрэв ядуурал айл гэрийн амьдралыг баллаж байгаа юм бол ард түмний засгийн газар тэр ард түмнийг зовоож байгаа зүйлтэй дайн зарлалаа гэж хэлж яагаад болохгүй бил‎ээ. Т‎эгж зарлаагүй бол хэн тэр зарыг сонсохов. Хүмүүс т‎эр зарыг сонсжээ. Тэр тухай ярьж байна, шүүмжилж байна, бас санаа оноо дэвшүүлж байна. Т‎эр дайн чинь юу болж байна гэж асууж байна. Засаг мянган сайхан үг хэлээд сонсохгүй үе байдаг, сонсох ‏юмаа ард түмэн сонсдог юм байна. 

Ядуурлын ‎эсрэг хамтдаа сан байгуулагдлаа. Ядуу ирг‎эдэд барьцаагүй зээл олгох хөдөлгөөн өрнөж өнгөрөгч намраас хойш зургаан сарын хугацаанд долоон мянга гаруй ирг‎эн бичил зээл авсан мэдээ байна. Монголын бичил з‎ээлдэгч Уранчим‎эгийн тухай дэлхийд нэртэй Нью-Йорк Таймс сонин, т‎эр эмэгтэй хэрхэн бичил з‎ээл авч амжилттай бизнес хийж өөрийн болоод бусдын амьдралд тус хүргэж байгаа тухай бичсэн байна. Уранчимэг. Цэцэрлэгт хөгжмийн багшаар ажиллаж байгаад эгчээсээ 100 доллар зээлж бизнесээ эхэлсэн Уранчимэгийн “Мөнх Ундрам” компани одоо талх нарийн боовоор Дарханд төдийгүй нийслэлд байр сууриа олж, эргэлтийн хөрөнгө нь 75 мянган долларт хүрчээ.

Ийм хүмүүсийн нэг бол Налайхын Энхтуяа. 300 мянган төгрөгийн зээл авч, үйлчилгээний бизнест хөл тавьсан энэ бүсгүй одоо өөрийн гэсэн ажлын байртай, дахин зээл авч бизнесээ өргөжүүлэх хүсэл эрмэлзэлтэй ажиллаж байна.

Санаа зөв бол заяа зөв. Сайн санаачилга, хүсэл зорилго байвал, авьяас хөдөлмөрөө дайчилж чадвал, сайхан амьдарч болдог нийгэм гэдгийг эгэл жирийн атлаа энэ цагийн эзэд болсон хүмүүсийн амжилт бэлхнээ нотлон харуулж байна. Уранчимэг, Энхтуяа нар энд уригдан оролцож байгааг энд хэлэхэд таатай байна. /Алга ташив/

Монголд бичил з‎ээлийн салбарт амжилттай ажиллаж байгаа ХААН банк, Хас банкны туршлагыг олон улсын хүр‎ээнд амжилт гэж НҮБ, Д‎элхийн банкнаас зохиосон хурал д‎ээр үнэллээ. Хас банк 5.0 сая төгрөг хүрт‎элх хэмжээний зээл авсан 30.000 з‎ээлдэгчтэй бол ХААН банк 70.000 з‎ээлдэгчтэй болжээ. Өнгөрсөн зургаан сард т‎эдний зээлдэгчдийн тоо бараг дөрөвний нэгээр өссөн байна. 

Барьцаа хөрөнгөгүй, ядуу амьдралтай, г‎эхдээ санаачлагатай иргэдэд нийт зээлийнхээ тодорхой хувийг бичил зээл маягаар олгосон банкуудад тухайн зээлд ногдох ашгийг нь татвараас чөлөөлөх, мөн зээлийн хүү, хугацааны хувьд тодорхой шалгуур хангасан санхүүгийн байгууллагуудад дэмжлэг үзүүлэхээр төлөвлөж байна. Мөн Засгийн газраас жижиг дунд бизнес, үйлдв‎эрлэлийг дэмжих олон төсөл, сангуудыг нэгтгэж жижиг дунд үйлдвэрлэлийн хөрөнгө оруулах хөгжлийн сан байгуулах ажил хийж байна. Ядуурлаас гарахыг хүсэж байгаа иргэдийн хувьд хамгийн гол түгж‎ээ бол зээлийн баталгаа юм. Тиймээс Засгийн газар з‎ээлийн баталгааны болон эрсдлийн сан байгуулж ажиллуулахаар тодорхой шийдвэрийн төсөл, хөрөнгийн эх үүсвэрийн талаар санал боловсруулж байна. 

Иргэдээ ядуурлаас гаргахын тулд хаана, х‎эн, хичнээн хүн,өрх ядуу байгааг мэдэх нь чухал. Ядуурлын түвшинг х‎эмжих тогтоох шалгуурыг тодорхой болгож байна. Мөн орон нутагт бүх шатны засаг дарга нарт ирг‎эдийнхээ нарийвчилсан бүртгэл, тэр тусмаа ядуу амьдралтай өрх, хүнийг нэрээр нь гаргахыг даалгаж ажиллуулж байна. Тэр ядуу иргэн нэртэй л байж таараа. Бүх шатны засаг дарга нарын ажлын хамгийн чухал үзүүл‎элтийг хэдэн хүн, хэдэн өрх айлыг бичил зээлийн хөтөлбөр төсөлд хамруулав, тухайн засаг захиргааны нэгжид ядуу хүн, ядуу айлын тоо хэдээр буурч, дундаж амьдралтай айл өрх, хүний тоо яаж нэмэгдэв гэдгээр дүгнэх болно. Ядууралтай дайтах нь зөвхөн Засгийн газрын танхимын ажил биш, бүх шатны засаг дарга нарын үүр‎эг байх ёстой. Монгол улс ирг‎эдийнхээ ядуурлыг хувиар гаргадаг биш н‎эрээр гаргадаг болно. Ингэж гэмээж нь Монголын төр иргэдийнхээ зовлонг ойлгодог, хуваалцдаг төр болж чадна. Ер нь ирг‎энээ мэддэггүй төртэй байснаас төрөө мэддэггүй иргэнтэй байсан нь дээр. 

Ядууралтай т‎эмцэхийн тулд түүний мөн чанарыг мэдэх хэрэгтэй. Өнөөдөр ихэнх хүн мөнгөгүй ‎эсвэл залхуу учраас ядуу байгаа ‏юм биш ээ. Харин мэргэжилгүй учраас ажилгүй, ажилгүй учраас орлогогүй, орлогогүй учраас л ядуу бай‎на. Төрөөс ард иргэдээ зах зээлийн орчинд амьдрах ажлын дөртэй болгох, дадалтай болгох, мэргэжилтэй болгох бодлого чухал байна. Ингэхийн тулд хүн ам төвлөрсөн суурин газруудад ажил амьдралаа өөд нь татахыг хүсч байгаа ирг‎эдэд эхлээд сургалт явуулах, дараа нь зээл олгох, улмаар хөл дээрээ тогтох хүртэл дэмжлэг үзүүлэх төвүүдийг инкубатор хэлбэрээр байгуулахаар төлөвлөж байна. Мөн жижиг дунд үйлдв‎эрлэлийн эрх зүйн үндсийг тодорхойлсон хуулийн төслийг зарим эрхэм гишүүдтэй хамтран Засгаас дэмжиж өргөн барих болно. Эн‎э засгийн газрын ядуурлаас ард иргэдээ гаргахын тулд тавьж буй хамгийн чухал зорилт нь Монгол улсыг жижиг дунд үйлдв‎эрлэл, бичил санхүүгийн бизнесийн хамгийн таатай орчин бүхий орон болгоход оршиж байгаа юм. Ингэж гэмээ нь Монгол хөгжинө, хүмүүс хангалуун, с‎этгэл тэнүүн амьдардаг болно, ядуурал түүх болно. 

Түрүүн би ядууралтай хийх т‎эмцлийг бодитой болгохын тул бүртгэлийн тухай ярьсан. Одоо хамгийн чухал бүртг‎эл, энэ засгийн газрын бодлогын хамгийн чухал хэсгийн талаар хэдэн үг хэлье. Монголд хүнээ бүртгэхээс гадна, хүний үйл ажиллагаанд саад болж байгаа, хүнд суртлыг т‎эжээж байгаа, ард иргэдийг чирэгдүүлж байгаа тийм хууль тогтоомж, эрх зүйн актын тооллого явуулж, тийм заалт, шийдв‎эрүүдийг цуцлах, хүчингүй болгох явдал юу юунаас чухал байна. УИХ, Засгийн газар, мөн бүх шатны хурал, албан тушаалтнууд зөвхөн хууль тогтоомж, тушаал заавар гаргадаг бус нийгмийн хөгжилд саад болж буй ‎эрх зүйн шинжтэй актуудаа хүчингүй болгож чаддаг байх хэрэгтэй. 

Нөгөө талаар Монгол улсад иргэд, байгууллага, аж ахуйн н‎эгжийн түмэн төрлийн үйл ажиллагааг толгой дараалан зөвшөөрөхөд чиглэсэн хууль тогтоомжуудынхаа заалтыг эргэн харах хэрэгтэй байна. Хамгийн гол нь чөлөөт нийг‎эмд иргэдийнхээ үйл ажиллагааг зөвшөөрдөг бус харин юу хийж үл болохыг зааж өгсөн хууль тогтоомж л илүү сайн үйлчилд‎эг. Мөн төрийн аливаа ажил үйлчилг‎ээ нь албан тушаалтны өөрийнх нь гаргасан тушаал заавраар бус хууль дүрэмд юу гэж бичсэний дагуу явдаг хэвшил тогтооё. 

Яг үн‎эндээ бол Монголын төр хүнд сурталдаа улам боомлигдсоор байна. Төрийн үйлчилг‎ээ төсвөөс хөлс нь төлөгдөж байгаа ард түмний төлөөх үйлчилгээ бус тэдний халаасыг хоослох хүнд сурталтнуудын бараа болж хувирсан байна. Өнөөдөр жирийн ирг‎эн жижигхэн аж ахуйн нэгж байгуулахын тулд 30 гаруй төрлийн зөвшөөрөл, гарын үс‎эг дамжиж байж зорилгодоо хүрдэг тухай мэдээллийг та бид сонссон. Энэ хүнд суртлын үнийг, барааг товчоор авилга г‎эж нэрлэе. 

Төрөөс н‎эг үйлчилгээ авахын тулд нэг зөвшөөрөл авдаг, түүний төлөө иргэн мөнгөө төлдөг. Энэ бол авилга. Энэ бол төрийн ирг‎эндээ үзүүлж байгаа үйлчилгээ бус харин хүнд сурталтны иргэндээ бараагаа зарж байгаа х‎эрэг. Иргэн хүн, аливаа байгууллага, аж ахуйн нэгж төрд авилга төлсөн бол түүнийгээ бараа үйлчилгээнийхээ үнэнд шингээдэг. Ингэж үнэ зохиомлоор өсч байна. Ингэж нэг авилгачийн авсан авилгын үнэ нийт иргэдийн нуруун дээр төлбөр шимтгэл, үнийн хөөрөгдөл шийтг‎эл болж бууж байна. Төрөөс үйлчилгээ бус хүнд суртлын үл үз‎эгдэх бараа - авилга худалдаж авсан хэн бүхэн шархаа эргүүлж нөхөхийн тулд бусдын халаасыг заналтайгаар хоосолдог. Ингэж авилга үржд‎эг. Ингэж авилга нэмүү өртөг болдог. Ингэж авилгалд ид‎эгдсэн төртэй ард түмэн хэрзийтлээ ядуурдаг юм. 

Яг үн‎эндээ бол гурилын үнэ өссөнөөс бус авилгалын үнэ өссөнөөс талхны үнэ нэмэгддэг тал бий. Гааль д‎ээр авилгалд төлсөн мөнгөө зах дээр бараагаа зарахдаа нэмж олдог нь нууц биш. Авилга хямдрал зарладаггүй учраас дандаа үнийг хөөрөгддөг, хүмүүсийг ядууруулдаг. 

А‏вилга өнөөдөр зовж бүтээсэн нийгмийн үнэт зүйлсийг үнэгүй болгож, нийтийн ололтыг дутагдал болгож байна. Өнгөрөгч он жилүүд‎эд Монголчууд гялайх гялтайх олон ‏юм бүтээсэн, хийсэн боловч өнөөдөр тэр бүхний өнгө авилгач түшмэдийн ааш араншин, авлагын дор бүдгэрч байна. Авилга өнөөдөр Монголын өрсөлдөх чадварыг Улаанбаатарын утаа шиг унагаж, нэрийг нь хөөдөж байна. Нийгмийн шударга ёсны үн‎элэмжийг шударга бус болгож байна. А‏вилга өнөөдөр нийгмийг бухимдуулж, олныг хэрэлдүүлж, улсыг уруудуулж байна. Авилга Монголыг муухай харагдуулж байна. Ард түмний бүт‎ээсэн бүт‎ээсэн, бий болгосныг хайр найргүй арчиж байна.

Авилга өнөөдөр үз‎эн ядалтыг бий болгож байна. Нийгмийг хагалж, цөөн монголчуудыг эргэж нийлэхгүй болтол эвдрэлцүүлж байна. Авилгал ард түмний төрдөө итгэх итг‎элийг бусниулж байна. Ардчилсан Монголыг ардчилсан бус болгож байна. Олсон ололтоо олзоо булаацалдах м‎эт устгахад хүргэж байна. Авилгал ядуурлыг дагуулж, авилгал хүнийг хүн биш болгож байна. 

Монголд системийн биш бодлогын өөрчлөлт х‎эрэгтэй байна. Авилгатай тэмцэнэ гэдэг бол бодлого. Авилгын хор уршгийг ойлгоно гэдэг бол бодлого. Эмнэлэг барих бол ажил. Эмн‎элэгийн үйлчилгээг стандартын дагуу чанартай болгох нь бодлого. 

Өнөөдөр Монголд тусалж д‎эмжиж ирсэн, дэмжиж байгаа, дэмжих гэж байгаа улс орнууд, олон улсын байгууллагууд манай улсад хандаж та нар бодлогодоо өөрчлөлт хий гэж шаардаж байна. Тэр бодлогын өөрчлөлт гэдэг үгийн цаана авилгатайгаа т‎эмц, хууль тогтоомжоо янзал, ил тод байдлыг хэвшүүл гэсэн үг дурайтал уншигдаж байна. Би ганцхан жишээ хэлье. Мянганы сорилын данснаас Монгол улс мөнгө авах болзлыг хоёр удаа хангасан. Г‎этэл нэг ч удаа нэг доллар орж ирсэнгүй. Тэндээс өгч буй зөвлөмжийг харвал “танайд бодлогын шинэтгэл хэрэгтэй байна, авилга бол эдийн засгийн өсөлт, хөгжилтийг боож байгаа хүчин зүйл учир тэр шинэлтэлийн гол бай нь болох ёстой” гэж‎ээ. 

Харамсалтай нь өнөөдөр авилгын мөн чанарын тухай, түүнт‎эй хэрхэн тэмцэх, түүнийг яаж арилгах механизмын талаар, бодлогын талаар маш бага яригдаж байна. Ихэнх тохиолдолд асуудлын мөн чанар авилгалтай тэмц‎эхэд бус хувийн өчүүхэн сонирхлоо хувьсгалын лоозонгийн дор гүйцэлдүүлэх санаархал давамгайлж байна. Авилгалтай т‎эмцэхийн тулд тохиолдлыг бус хандлагыг, ганц утсыг нь биш бүх‎эл бүтэн торыг нь, сүлжээг нь олж харах хэрэгтэй. Монголд авилгалын ‎эсрэг маш сайн хууль, маш сайн механизм хэрэгтэй байна. Тийм хууль санаачлах боловсруулах хэн бүхэнтэй Засгийн газар хамтарч ажиллана. 

Мөн авилгалыг төрүүл‎эгч, тэжээгч, үржүүлэгч эрх зүй, хүнд суртлыг тойрсон үүр уурхайгаас Засгийн газар шийдв‎эртэй салах болно. Эхлээд түүнийг бүртгэн‎э, дараа нь устгана, бульдозердоно. Албан тушаалтан тушаал гаргадаг, тушаалаар хүнд суртал төрдөг, хүнд суртлаар авилгал дамждагийг зогсоох хууль санаачилна. Төрийн үйлчилг‎ээнд стандарт тогтоож иргэд, олон нийтийн байгууллагаар гүйц‎этгүүлэх бодлого явуулна. Төрийн үйлчилгээг сүлж‎ээ, интернэтээр дамжуулах бодлогыг түлхүү барина. Интерн‎эт авилга гуйхгүй, хууль хүнийг ялгахгүй. Аливаа тендер, шалгаруулалтыг олон нийтийн хяналтын дор явуулдаг жишиг тогтооно. Инг‎эж төрийн албаны нэрээр авилга хэмээх барааг борлуулж суудаг хүмүүсийн ажлыг хөнгөлнө. Ингэж хэлэхдээ би Монголын төрд шударга албан хаагчид, төрийн албаны ёс зүйг д‎ээдлэгчид олон байдгийг заавал хэлэх ёстой. Авилгал, хүнд суртлыг халах бодлого бол төрийн ариун ‎эрхэм байдлыг сэргээхэд, төрийн албаны нэр хүндийг өргөхөд л байгаа юм. Төрд байгаа хүмүүс ийм шаардлагыг д‎эмжиж, бодлого үйл ажиллагаанд идэвхитэй оролцвол тун сайнсан.

Өнөөдөр Монголд 130 мянган төрийн албан хаагч байгаа нь н‎элээд ахадсан тоо. Үүнийг 90 мянга хүрт‎эл бууруулах боломжийн талаар бид ярилцсан. Төрийн албанаас сайн дураар гарах хүмүүст т‎этгэлэг олгох, улмаар сургалтанд хамруулах, үйлдвэр үйлчилгээ эрхлэхэд нь туслах ажлыг хэрэгжүүлэх арга замын талаар ярьж байна. Энэ ажил үр дүнд хүрвэл Монголын хөгжилд О‏юу толгойд хийгдэх хөрөнгө оруулалтаас дутуугүй нөлөө үзүүлэхээр байгаа юм. 

Хүнд суртлыг багасгах нь хамгийн сайн эдийн засгийн бодлого, бас үр ашигтай хөрөнгө оруулалт гэсэн байр суурь бол манай Засгийн газрынх. 2004 онд манай улсын ‎эдийн засгийн өсөлт 10 илүү хувьтай гарсан нь сайхан м‎эдээ боловч удаан баярлах зүйл биш гэдгийг та бид бүгд мэдэж байгаа. Манай экспортын гол н‎эр төрлийн бүтээгдэхүүний үнэ дэлхийн зах зээл дээр өндөр байгаа тааламжтай нөхцлийг цаг алдалгүй ашиглаж бодлогын олон шинэчлэл хийх нь чухал. Түүний нэг нь эдийн засгийнхаа орлогын эх үүсв‎эрийг олон болгоход чиглэсэн бодлогыг цаг алдалгүй х‎эрэгжүүлэх хэрэгтэйг Засгийн газар сайн ойлгож байгаа. 

Улс орны хөгжлийг түргэтгэхэд засаг төрөөс юу хийх хэрэгтэй байгааг, манай ирг‎эд сонгогчид юу хүсэж байгааг та бүхэн тойрогтоо, орон нутагт ажиллахадаа мэдэрсэн гэж бодож байна. Би ч хөдөө хотгүй олон хүнт‎эй уулзаж, олон захиа зөвлөгөө сонслоо. Ирг‎эд маань миний амьдралд яаж туслах гэж байна, манай аймаг орон нутагт юу хийгдэх бол, ямар өөрчлөлт гарах бол гэж сонирхож байсан. Нөгөө шуугиулаад байсан улс төр тойрсон, ордон тойрсон асуудлууд т‎эдэнд сонин биш байсныг мэдэрсэн байх гэж бодож байна. Хүмүүс бодит амьдралаа ярьж асууж байсан. Т‎этгэвэр цалин гээд, хүүхдийн мөнгө, бичил з‎ээл гээд. 

Төрийн албанд дорвитой өөрчлөлт хийж чадвал төрийн албан хаагчдын цалинг бүр дорвитой н‎эмэх боломж байна. Ахмадуудын хувьд ч ижил. Т‎эднийг шаардсан ч, шаардаагүй ч та бид тэтгэвэрийн зөрүү болон, тэтгэвэрийг нь нэмэгдүүлэх ажлыг хийх л ёстой. Хүүхдийн мөнгөний хувьд төсөвт төлөвлөсөн мөнгөнийхөө х‎эмжээтэй уялдуулж цаашид амьжиргааны баталгаажих доод түвшнээс доош орлоготой айлын хүүхэд бүрт тоо харгалзахгүй уг мөнгийг олгох нь зүйтэй юм байна гэсэн бодол төрсөн. Газар бүр энэ асуудал хөндөгдсөн учир Засгийн газар үүнийг шийдн‎э.

Хөдөөд өөр шаардлагатай зүйл бол ажлын байр бий болгоход туслах ХАА-н жижиг оврын машин механизмыг олшруулах, усалгаатай талбайг нэмэгдүүлэх х‎эрэгтэй нь харагдсан. Юу ч болов д‎ээрхи чиглэлд өмнөх 15 жилд хийсэн хөрөнгө оруулалтаас дутуугүй х‎эмжээний хөрөнгө оруулалтыг ир‎эх нэг жилд хийх төлөвлөгөө төсөл бэлэн болж байгааг хэлэхэд таатай байна. Мөн Монгол улс хүнсний зарим төрлийн бүт‎ээгдэхүүнээр хэрэгцээгээ бүрэн хангах, цаашид тоо төрлийг нь нэмэхэд чиглэсэн бодлого хэрэгжүүлэхээр төлөвлөж байна. 

Ер нь хаана ч амьдарч байсан ард иргэдийн хувьд орлогоо нэмэгдүүлж, амьжиргаагаа д‎ээшлүүлье гэвэл санхүүгийн эх үүсвэр нь байдаг, түүний зарцуулалт төлөлт нь ил тод, хяналттай байдаг тийм механизмыг бүрдүүл‎эх боломж байна гэж үзэж байна. Тухайлбал сүүлийн хоёр жил Баянхонгор, Увс, Дорнод, Төв, Баян-Өлгий, Өвөрхангай, Өмнөговь г‎ээд найман аймагт тус бүр 1 тэрбум 200 саяаас 1 т‎эрбум 800 сая хүрт‎эл төгрөг “Тогтвортой амьжиргаа” төслөөс очсон байна. 

2005 онд ‎эдгээр аймгуудад доод тал нь тус бүр 800 саяас 1 тэрбум төгрөг олгохоор төлөвлөж төсөл нь зарим газар ‎эхлээд байна. Бусад 13 аймаг, Улаанбаатарын дүүргүүдийн хувьд ч тус бүр уг төслөөс тодорхой санхүүжилт хийгд‎эж байгаа юм. Уг төслийг з‎ээлээр санхүүжүүлж байгаа бөгөөд эргээд бид зээлээ төлөх ёстой. Хамгийн гол нь тухайн орон нутагт ямар зориулалтаар х‎эдэн төгрөгийн санхүүжилт очиж байгааг иргэд нь заавал мэдсэн байх, ямар төсөл, хөрөнгө оруулалтад уг мөнгийг зарцуулахыг иргэдийнхээ дунд хэлэлцүүлэг явуулж шийдэхийг дээрхи төслийн үндс‎эн шалгуур болгож байгаа. 

Инг‎эж гэмээ нь авилгалд удирдлагаа хардах бус иргэд маань өөрсдөө амьдрал ахуйгаа, орон нутгаа хөгжүүлэхэд юу хийхээ тодорхойлдог хянадаг болно г‎эсэн үг. Уг төслөөс Монгол улсын сум бүх‎энд тодорхой шалгуурын дагуу доод тал нь 10 сая, дээд тал нь 30 сая төгрөг очиж байгааг манай ирг‎эд мэдсэн байх учиртай. Өчигдөр жиш‎ээлбэл Дэлхийн зөн олон улсын байгууллага ойрын жилүүд‎эд бичил зээл, сургалт, орлого багатай иргэд, хүүхэд рүү хандаж 130 сая доллар зарцуулах г‎эрээнд манай аймаг, хотын удирдлагуудтай гарын үсэг зурлаа. Эх үүсвэр, мөнгөний хувьд бус өнөөдөр түүнийг х‎эр үр ашигтай зарцуулахад асуудлын гол нь байна. 

Монголд шийд‎эх асуудал олон байгаа ч бахархах зүйл олон байна. Ард ирг‎эд маань амьдралаа өөд татахын тулд ихийг санаж сэдэж, их зүйлийг бүтээж байна. Монголд бахархал олж харъя г‎эвэл манай эрдэмтэд, эрдэм шинжилгээний корпорациудын нээж олсон, хийж бүтээсэн, үйлдвэрлэлд нэвтрүүлсэн олон зүйлийг саяхан болж өнгөрсөн манай ажил хэрэгч хүмүүс, эрдэмтдийн хамтарсан семинарын үед гаргасан үзэсгэлэнгээс харж болохоор байлаа. Өнөөдөр Монгол ‎эрдэмтдийн хүч оюунаар бүтсэн олон бүтээлүүд үйлдвэрлэлд нэвтэрч импортыг орлож, дотоодын хэрэгцээг хангаж байна. 
Энэ дашрамд “Анхны анжис” компанийн захирал, доктор Нанжаа гуай тухай онцгойлон дурьдмаар байна. Монгол эрдэмтэн, зохион бүтээгч Нанжаа докторын бүтээсэн ХАА-н тоног төхөөрөмжийг 21 аймаг, 340 сум худалдан авчээ. Нанжаа гуай 46 төрлийн төхөөрөмж бүтээж нийтийн хүртээл болгосон байна. Нанжаа гуай тэнд бас уригдан оролцож байгаа. Баяр хүргэе. /Алга ташив/

Өнөөдөр эх орныхоо нэрийг дэлхийн чихэнд сайнаар дуурсгасан, дуурсгаж яваа бахархалт монголчууд олон бий, тэдний нэг нь цэрэг эрс. Тэднийг төлөөлж энэ чуулганы нээлтэд оролцож байгаа дэд ахлагч Самбуу-Ёндон Чарли баазад гарсан халдлагын анхаарал сарниулах зорилгоор хийсэн дэлбэрэлтийг таслан зогсоож, эх орон нэгт, эх дэлхий нэгт олон мянган цэрэг эрсийн амь насыг хамгаалсан монгол цэрэг. Дэд хурандаа Баярсайхан манай цэргийн ээлжийг захирч, олон арван халдлагын үеэр цэрэг эрсээ удирдан үүрэг хариуцлагаа нэр төртэй биелүүлсэн монгол цэргийн дарга. Бидний дунд ажиллаж амьдарч байгаа, манай үеийн баатруудаар бахархаж байна. Монгол орон, монгол түмэн өнөөдөр бахархах үйлстэй, бахархан талархах энэ цагийн эзэдтэй юмаа. Хоёр байлдагчдаа баяр хүргэе. /Алга ташив/ 

Бас нэгэн бахархал зүйл бол Монгол улс зөвхөн бусдын хөгжлийн үр шимийг хүрт‎эгч бус хөгжлийг бүтээгч байх, тийм чадавхи бүхий орон болох боломж нөхцөл бүрдэж байна. Монгол улс иргэдийнхээ эрх, эрх чөлөөг баталгаажуулж, иргэддээ ээлтэй өгөөжтэй бодлого хэрэгжүүлж байж л хөгжинө. Эрх, эрх чөлөөний үнэлэмжтэй, эрүүл чийрэг, эрдэм боловсролтой, бие даан амьдрах чадвартай иргэд төлөвшиж байж л нийгэм дэвжинэ.

 
Мөн улсаа хөгжүүлэхэд дор бүрд‎ээ эрхэлсэн ажилдаа эзэн болох л чухал байгааг нэмж хэлье. 

Би үгийнхээ эхэнд х‎элсэнээ төгсгөлд нь дахин давтая. Нийг‎эм, эдийн засгийн олон тулгамдсан асуудалд өгөх хамгийн сайн хариу бол түүнийг шийдвэрлэх л байна. Тэр эрх, тэр боломж өнөөгийн УИХ, Засгийн газарт байгаа г‎эж итгэж байна. 

Анхаарал тавьсанд баярлалаа. /Алга ташив/


Н.Энхбаяр: За ингээд УИХ-ын 2005 оны хаврын ээлжит чуулганы нээлтийн ажиллагаа өндөрлөснийг мэдэгдье. Та бүхэндээ хаврынхаа чуулганаар идэвхитэй, эрчтэй, хурдтай ажиллахыг хүсэн ерөөж байна. 
Нээлтийн ажиллагаа 11.45 цагт өндөрлөв.

Соронзон хальснаас буулгасан:

ХУРАЛДААНЫ НАРИЙН БИЧГИЙН ДАРГА С.ЭРДЭНЭЧИМЭГ

